
САРСУХАН 

 

Асосгузори сулҳу ваҳдати миллӣ - Пешвои миллат, 

Президенти Ҷумҳурии Тоҷикистон муҳтарам Эмомалӣ Раҳмон 

дар анҷоми тантанаҳои идонаи наврӯзии соли 2016 дар 

Наврӯзгоҳи пойтахт пешниҳод намуда буд, ки минбаъд 

ҳамасола дар кишвар 22 март Рӯзи гӯштингирон, 23 март Рӯзи 

аспдавонон ва 24 март Рӯзи  гул ва ниҳолшинонӣ эълон шавад. 

Бояд зикр намуд, ки ба шарофати соҳибистиқлолии кишвар 

бозиҳои миллии халқи тоҷик эҳё гардида, натанҳо дар рӯзҳои 

таҷлили Наврӯзи байналмилалӣ, балки дар идҳои Ваҳдати 

миллӣ ва Истиқлолияти давлатӣ дар тамоми гӯшаву канори 

мамлакат бо иштироки паҳлавонони дохилӣ ва хориҷӣ баргузор 

карда мешаванд.  

      Гӯштини миллии тоҷикӣ яке аз варзишҳои маъмул ва 

дӯстдоштатарин  дар миёни мардуми мо  ба ҳисоб меравад, ки 

таърихи онро ба пайдоиши миллати тоҷик баробар медонанд. 

Мардуми тоҷик дар замонҳои пеш ин намуди гӯштинро бештар 

дар тӯю маъракаҳо  барпо мекарданд. Мутаасифона  аз 

қадиммулайём то имрӯз  паҳлавонон дар ин зурозмоӣ либоси 

ягонаи миллӣ  надоштанд. Онҳоро дар майдонҳои  паҳлавонӣ 

бо  ҷома, яктаки рах-рах  “самбовка”, яктаки ҷудо “кимано”ва 

дигар  либосҳои  гуногун дидан мумкин буд. Гӯштини тоҷикӣ  

аз кам будани  мутахассисони касбӣ  дар ҳамон ҳолати  қадима  

монда, ҳеҷ рушду нумуъи  наверо  ба бар карда натавонистааст 

ва бузургиаш ҳам дар ҳамин аст, ки он ҳам худро ва ҳам 

миллатро дар ному насабаш нигоҳ доштааст. Дар замони 

Шуравӣ баъзе  кӯшишҳо  оид ба яктаки  гӯштингирӣ ва  қоидаи 

гӯштингирии тоҷикӣ   аз ҷониби   баъзе  муаллимону 

мураббиёни тоҷик  баамал омада буд, вале натиҷае дода 

натавонист.Муаллимону мураббиёни мо  бо сабабҳои гуногун 

натавонистанд кори хайреро  оид ба ин муъҷизаи миллӣ ба 

анҷом расонанд. Ман  ҳамчун  ректори Донишкадаи тарбияи 

ҷисмонии Тоҷикистон  дар  солҳои 2001-2005  мутахассисони 

ин соҳаро  барои  дар сатҳи байналмилалӣ дар  шакли нав  

муаррифӣ  намудан даъват намуда, чанд кӯшише ҳам намудем. 

Аммо алакай дер шуда буд, устодони гӯштини мо  барои  

муаллифии қоидаи  гӯштини тоҷикӣ баҳс менамуданду  

мураббиёни ҳамсоякишвари мо қоидаи онҳоро гирифта  алакай  

гуштини худро  дар сатҳи байналмилалӣ  сохта 

федератсияашро низ барпо намуда буданд. 

  Новобаста ба  ин имрӯз бо шарофияти  истиқлолияти сиёсӣ ва 

рушду нумӯи  Тоҷикистони азиз,  вазъи тамоми  соҳаҳои 

варзиш  тағйир ёфта, федератсияҳои  гуногуни варзишӣ  аз нав 

эҳё шуда, амал кардаистодаанд. Аз ҳама  муҳимаш ин ки 

федератсияи гӯштини тоҷикӣ бо  бузургию шаҳомоти нав ба ин 

муъҷизаи шуҷоатмандонаи тоҷикӣ  майли хосса , эҳтироми 

бузург пайдо намуда,  корҳои ташкилию  эҳёгарӣ, озмуну тарзи 

нави қоидаҳои гӯштинро  ташкил карда тавонист.  

       Дар ин раванд нақши  устоди варзиш оид ба футбол, Раиси  

федератсияи футболи  Тоҷикистон ва Осиё, аъзои 

Конфедератсияи  Олимпии Осиё оид ба футбол, раиси  шаҳри 

Душанбе муҳтарам  Рустами Эмомалӣ хеле бузург аст. 

Пешниҳоди  ӯ оид ба  интихоби рангу сифат ва  яктакҳои  

гӯштингирии тоҷикӣ   дар  эҳё ва барқарор намудани  ин 

намуди  гӯштин  ба андешаи мо беназир  ва саривақтӣ 

мебошад, ки шумо ба онҳо дар расмҳои китоб шинос мешавед.  

 

                 Таърихи мухтасари  гӯштини тоҷикӣ 

 

 Умуман, кашфи сангнавиштаи Яковланги Бомиёни 

Афғонистон ва тавзеҳоти рӯйи матни он нишон медиҳад, ки 

«Дар соли 329 бохтарӣ (баробар бо 624 мелодӣ) ба муносибати 

хосе, ки дар сатри 4-и сангнавишта зикр шуд, як уступа бино 

шуд»1. Тавзеҳоти мазкур гардиши куллие дар шинохти 

этноними «тоҷик» ба миён овард, ки дигар таҳқиқоту 

консепсияҳои мавҷудаи арабипарастию туркиасосро инкор 

намуд. Албатта имрӯз далелелу рақамҳои фаровоне ба даст 

                                                           
1 Доварӣ Ғ.Ҷ. Таҳлили забонӣ ва таърихии вожаи «тожик» бар мабнои осори 

кашфшуда. Душанбе 2016. - С.117. 

омадааст, ки қадима будани мардуми тоҷик ва этноними 

«тоҷик»-ро тасдиқу тақвият менамоянд ва шояд ин дигар 

зарурияти баҳсҳои доманадорро надошта бошад.2  

Дар баробари ин  агарчи пайдоиши   ин намуди 

гӯштингирӣ  таърихи хеле қадима дошта бошад ҳам , вале 

муаррифи намудани он ҳамчун гӯштини тоҷикӣ , ба андешаи 

мо,  баробар бо соли  624 –уми мелодӣ рост меояд. Ин 

гӯштинест, ки бо таърихи этногенези миллати  “тоҷик” 

вобастагӣ дошта, дар  сақфи таърихи башарият  бо номи 

гӯштини тоҷикӣ  муаррифӣ мешавад. 

Бояд қайд намуд, ки дар баъзе  манбаъҳои илмӣ ва 

адабӣ, мафҳуми «тоҷик» ҳамчун «олиҳиммат», «хайрхоҳ», 

«тоҷдор», «тоҷвар», «шуҷоатманд», «фахркунанда ба тоҷу 

тахт» маънидод намудаанд.3 

Чунин ақида вуҷуд дорад, ки вожаи «тоҷик» аз ҷиҳати 

маъноӣ ба вожаи «ориёӣ» наздик аст, «олиҳиммат», 

«асилзода». Дар фарҳанги забони муосири тоҷик вожаи 

«тоҷик» ба маъноҳои «шахси тоҷдори асилзода» ва 

«озодандеш» омадааст.4 Чунин тафсири  мафҳуми «тоҷик» моро 

водор ба он мекунад, ки баъзе  мулоҳизаҳои худро оид ба ин 

масъала баён кунем,  чуноне, ки мо муътақидем бешубҳа 

калимаи «тоҷик» аз «тоҷ» гирифта шудааст. 

 Ба назари мо, вожаи «тоҷ» сараввал таҷассумкунандаи 

шахсият мебошад, ки ба маъноҳои «асилзода», «шахсияти 

барҷаста» ва «ашрофзода» далолат мекунад.  

Ҳамин тариқ, симои тоҷикон аз аҷдодони онҳо сар карда 

– ориёиҳо (суғдиён, бохтариҳо, хоразмиҳо ва сакҳо ва ғ.) дар 

давоми таърихи тӯлони дар худ таҷассумкунандаи ҳамон 

тоҷикон буданд, ҳатто то охири асри XIX ҳамон маънои 

                                                           
2 Муҳаммад Абдураҳмон Наврӯз. Тоҷики тоҷвар (таҷрибаи таҳлили 

сиёсатшиносии этникӣ). – Душанбе: «ЭР-граф», 2018. –С.4-5. 
3  Ханыков Н.В. О таджиках //Таджики в источниках и трудах 

исследователей. Душанбе. 2013.-с.38 
4  Эмомали Рахмон. Тољикон дар оинаи таърих. Китоби якум, Аз Ориён то 

Сомониён. Лондон, 2002. –С.3-5. 



8 
 

ориёиро ифода мекард ва онҳо тоҷикона яъне ҳалол гӯштин 

мегирифтанд. 

Гӯштини миллии тоҷикӣ ҳамчун анъана ҷашни Наврӯзро 

шукӯҳу шаҳомати дигар мебахшид. Он ягона намуди  варзиши 

паҳлавони ва  ё худ анъанае буд, ки махсусан мардон ба хотири 

гӯштин ҷашни Наврӯзро бесаброна интизорӣ мекашиданд. Аз ин 

бармеояд, ки гӯштин ва Наврӯз ба ҳампайванди ногусастанӣ 

доранд. Гӯштингирӣ ё худ гӯштин аз забони   санскрит 

(модарзабони ҳамаи забонҳо) «кустиг» гирифта шудааст, ки 

маънои камарбандро дорад. Дар замони Зардушт ҳам камарбанди 

зардуштиёнро куштӣ меномиданд. Решаи пайдоиши ин калима аз 

куштигирӣ ё камарбандгирӣ (аз миёни якдигар гирифта 

қувваозмоӣ кардан) бармеояд. 

Тазаккур бояд дод, ки нахустин китоб дар ин мавзӯъ китоби 

профессор  А.Қ Бобоҷонов  ва  устоди варзиши собиқ Иттиҳоди 

Шӯравӣ А.Мӯсоев  бо унвони “Гӯштини миллӣ “и  тоҷикон 

мебошад ва он ҳанӯз соли  1996  чоп  шуда буд. Метавон гуфт, 

ки нашри ин китоб як иқдоми хеле некӯ ва боҷуръатона буд, ки  

он ҳамчун  адабиёти таълимӣ  вобаста  ба  услуби  омӯзиши  

гӯштингирӣ тавсия гардидааст. Воқеан,  муаллифон  хизмати 

хеле бузургеро ба анҷом расонидаанд, ки  ба камолоти  ҷисмонӣ, 

ҷаҳонбинии варзишгарон ва  усули таълимдиҳӣ дар намуди  

варзиши миллӣ  заминаи босазое  гузоштаанд. Аммо, ба назари 

мо,  раванди татбиқи чунин навъи варзиш дар кишварамон  

ранги дигар гирифт. Маҳсули тайёр кардаи  ин муаллифонро  

бегонагон азхуд намуда, анвои  бозиҳои миллиашонро аз нав 

пурраву сайқал дода, ба ҷаҳониён муаррифӣ намуданд. Вале  

ҷои  таассуф аст, ки мо аз бегонапарастии баъзе  мурабиёни 

худхоҳ   ин корро ба  анҷом расонида  натавонистем, дигарон  аз 

мо пешдастӣ намуданд.  

Пас имрӯз  муаллифон  кӯшиш ба харҷ медиҳанд, ки  андаке 

ҳам бошад,  аз таърихи гӯштини тоҷик баъзе далелҳоро  

пешниҳод намоянд. Баъди шиносоӣ  шояд ҳам худиҳо донанду 

ҳам  бегонагон фаромӯш накунанд, ки гӯштини тоҷикӣ  адабу 

ғайрати миллати тоҷик ва намуди  варзиши  аҷдодӣ  буда, 

таърихи хеле  куҳан дорад ва паҳлавонӣ пешаи  на ҳар кас  шуда 

метавонад. Чуноне, ки  дар  “ Футувватномаи султонӣ” 

омадааст: Агар пурсанд, ки  паҳлавон киро  тавон гуфт, бигӯй: 

касеро ки  дувоздаҳ сифати нек  дошта бошад”. Пас  паҳлавонӣ  

илми бокамолу хиради комил аст, ки дар тинати инсон сабр, 

таҳаммул  ва далериро мепарварад. 

Қайд кардан месазад,  ки нақши  ҷашни  Наврӯз  дар  бедории 

паҳлавонон ва аз нав эҳё  намудани   анъанаҳои   ниёкон  ҷойгаҳи 

махсус дорад. Аз замонҳои қадим ҷашни Наврӯзро мардуми 

тоҷик деҳа ба деҳа дар алоҳидагӣ ҷашн мегирифтанд ва 

паҳлавонон ба майдон баромада, ҳар яке деҳи худро муаррифӣ 

мекард. Аслан, паҳлавонон дар болои сабзаи наврӯста бо пойҳои 

луч баромада, қувваи ҳамдигарро месанҷиданд. 

Бояд тазаккур дод, ки аксари намудҳои гӯштини дунё аз 

намуди гӯштингирии тоҷикӣ   усулҳои  гуногунеро  ба худ 

гирифтаанд  ва беҳтарин усулҳои он дар дигар гӯштинҳо, аз 

ҷумла, дар ҷудо, самбо, кураш ва камарбандӣ истифода бурда 

мешаванд. Асосгузорони  баъзе  намудҳои гӯштин, ба монанди 

“кураш” аз таърих ва роҳу равиши  гӯштини тоҷикӣ истифода 

бурда, гӯштинҳои худро дар сатҳи мусобиқаҳои байналмилалӣ  

муаррифӣ намуда тавонистаанд. 

Ҷахонпаҳлавони  номдори тоҷик,  устоди шодравон 

Саидмуъмин Раҳимов паҳлавонии хешро  аввал аз гӯштини 

миллии тоҷикӣ шурӯъ кард ва сипас ба намуди гӯштини “самбо” 

гузашт ва тавонист, ки дар рақобатҳои зиёд ба паҳлавонони 

шинохтаи ҷаҳонӣ дастболо шавад. Яъне ин ҷаҳонпаҳлавон аз 

усулу тактикаи гӯштини миллии қадимаи тоҷикон дар намуди 

“самбо” истифода карда, паҳлавонони дукаратаи ҷаҳон Баянмухи 

муғулро мағлуб кард. Соли 2017 дастпарвари Донишкадаи 

тарбияи ҷисмонӣ Беҳрӯз Хоҷазода, ки ӯ ҳам аввали корро аз 

гӯштини миллии тоҷикӣ оғоз кардааст, пирӯзии қаҳрамони 

номдори тоҷик Саидмуъмин  Раҳимовро  такрор карда тавонист. 

Ӯ бо ин пирӯзӣ нахустин бор баъд аз 42 сол Парчами 

Тоҷикистонро бар фарози ҷойгоҳи қаҳрамонони гӯштини  

“самбо” барафрохт, ки ин ҳама  дастовардҳо аз намуди 

“гӯштинигирӣ”  сарманшаъ мегиранд. 

Ба гӯштини миллии тоҷикон мутахассисони соҳаи варзиш 

таваҷҷуҳи махсус доштанд. А.Адрев, сармураббии тими 

яккачини Иттиҳоди Шӯравӣ паҳлавонони тоҷикро ҷудобозони 

тайёр номидааст. Дар маҷаллаи «Физкультура и спорт» 

мақолае зери унвони «Гӯштингирӣ - бародари самбо» аз чоп 

баромада буд, ки дар он паҳлавонони тоҷикро бо усулҳои 

истифодабурдаашон дар гӯштини миллӣ баҳои баланд додаанд. 

Е.М. Чумакова А. Олимов, мутахассисони варзиш паҳлавонони 

гӯштини тоҷикиро самбочиёну ҷудобозони тайёр унвон 

кардаанд ва ин намуди гӯштинро василаи хуби омода намудани 

паҳлавонон дар дигар намудҳои гӯштин арзёбӣ намудаанд. 
Гӯштини “самбо” бо истиснои баъзе усулҳои озорбахш ба 

гӯштини миллии тоҷикӣ монанд аст, ба ин монанд «гюлеш»-и 
озарӣ, «кохе»-и арманӣ, «курес»-и қазоқӣ, «тринте»-и молдавӣ, 
«гореш»-и туркманӣ, «чидаоба»-и гурҷӣ, «кураш»-и ӯзбекӣ ва 
бисёр намудҳои гӯштин дар мусобиқаҳо бо қоидаҳои асосӣ, 
пӯшидани либос ва бастани миёнбанд  амалӣ мегарданд. 

Бояд гуфт, ки дар ҳамаи намудҳои варзиш, аз ҷумла 
гӯштингирӣ варзишгар бояд дорои панҷ сифати ҷисмонӣ- 
чолок, зудҳаракат, чандирбадан, пурқувват ва босабр бошад, 
вагарна муваффақ нахоҳад шуд. 

Мавриди зикр аст, ки дар Донишкадаи тарбияи ҷисмонии ба 
номи Саидмуъмин Раҳимов тайи панҷ сол аст, ки кафедраи 
алоҳидаи бозиҳои миллӣ ташкил шудааст ва дар он тамоми 
намудҳои миллии варзишӣ амал мекунад. Имрӯз ҷавонон ба 
намудҳои варзиши миллӣ, аз ҷумла гӯштини миллии тоҷикӣ 
таваҷҷуҳи зиёд ва шавқи беандоза доранд ва ба онҳо устодони 
варзиши мамлакат нозукиҳои ин намуди варзишро меомӯзонанд. 

Дар айни ҳол, моро зарур аст, ки ин варзиши суннатии 
миллати тоҷикро мисли Наврӯз дар сатҳи байналмилалӣ 
муаррифӣ намуда, бо иштироки варзишгарони хориҷи кишвар 
мусобиқаҳои сатҳи ҷаҳонӣ баргузор намоем. Яъне вақти он 
расидааст, ки гӯштини тоҷикии “гӯштингирӣ” ҳамчун намуди 
варзиши  миллати тоҷик дар  сатҳи байналмилалӣ шинохта 

шавад. Зеро, бешубҳа гӯштини  тоҷикӣ дар инкишофи шуҷоату 
ғайрат ва  худогоҳии миллӣ метавонад нақши бориз дошта бошад. 

Дар рисолаи мазкур аз таърихи пайдоиши  гӯштини тоҷикӣ  
ва хусусиятҳои  он дар масири таърих сухан меравад, ки барои 
ҳаводорони  намуди “гӯштингирӣ” ва дилбохтагони ин  намуди  
варзиши ниёгон муҳимияти хосса дорад. 

Мафҳуми “ гӯштин”ва таърихи  ташаккули 
он дар  фарҳанги тоҷик 

 
Гӯштингирӣ, гӯштигирӣ, гӯштӣ, гӯштин, гӯштини (ҳамааш –

“муҳориба”),  куштӣ (“муҳориба”), гӯштини тоҷикӣ –муҳорибаи 
миллии тоҷикист. Гуштингирон бо либосҳои аъанавии зерин: дар 
тан хилъати пахтаву қоғазӣ ё пашмӣ–чакманҳои дуроб ва шалвори 
кӯтоҳ ба муҳориба мебаромаданд. Пеш аз баромад кардан ҳар як 
паҳлавон (гӯштингир) остини хилъати худро барзада, вайро бо 
камар ё фута мебаст. 

Номҳо: 

Куштӣ 

Кушти (балуҷӣ) 

Гӯштин 

Гӯштингирӣ 

Хасту  (осетинӣ - хаст) 

Зерубол 

Камарӣ 

Кестинг ё кестингирӣ  –  вахонӣ 

Костӣ ё костин  –  бартангӣ 

 

Таърихан, гуштини тоҷикӣ, инчунин номи он бо намудҳои 

зиёди этникиву ҳудудии худ фарқ мекунад. Маъмултарин 

намуди гуштингирӣ ин гӯштини тоҷикӣ  буда, хусусиятҳои  

ҷавонмардӣ  ва ҳалолкорӣ дорад, ки  дар он аз ҷомаи паҳлавонӣ  

ва камарбанд медоранд. Бо даст аз миён поён доштан манъ ва  

ин аз ахлоқи гӯштингирӣ берун аст. 

Дуруст аст, ки дар гӯштини бухороӣ, ки онро тоҷикони 

бухороӣ татбиқ мекунанд, иҷозат аст аз миён поён доштан, 

лекин аз зону поён доштан манъ мебошад. Барои ғолибият ба 

даст овардан гӯштингир бояд рақиби худро ба пушт афтонад, 

дар баъзе мавридҳо якчанд муддат дар ҳамин ҳолат рақиби 

худро нигоҳ дорад. Дар ин боби қоидаҳо низ тафовути 

минтақавӣ вуҷуд доштанд. 

Масалан, дар байни тоҷикони Дарвоз ва Қаротегин шарти 

зарурӣ ин буд, ки паҳлавон бояд рақиби худро тавре афтонад ё 

партояд, ки ҳар ду шонаи ӯ ба замин расад. Дар қоидаҳои 

гӯштини бекигарии Кӯлоб бошад, ғайр аз ин бояд ба болои 

рақиб савор шавад, баъзан зонуяшонро ба қафаси синаи рақиб 

гузошта, ӯро базамин зер кунад. 

Малакаҳои техникии гӯштингирони тоҷик аз инҳо 

иборатанд: пешпо аз ақиб ва аз пеш, кавшак аз пеш,  аз ақиб ва 

аз паҳлу, сари сурун бо дастгириҳои гуногун, дастро зери бағал 

гирифта партофтан, гурмушти сарпеч, ҳаллуки печон аз дарун, 

хобрафта партофт(фанди хоб), дутоз, гарданкаш, локӣ ба локӣ 

аз паҳлу, гиребонгирӣ ва ғайра. 

Инчунин, гӯштингирони тоҷик бо як такони шадид, 

масалан бо китф ё зарба бо даст ба нуқтаҳои дардовар 

метавонистанд лаҳзае рақиби худро аз саф бароранд.  Баъзе аз 

муҳаққиқон бар он ақидаанд, ки мақоми гӯштингирӣ нисбат ба 

муҳорибаҳои машҳури тан ба тани рӯи замин, ба монанди  

ҷудои  японӣ ва дзюдзютсу зиёдтар асту кам не. 

Мусобиқаҳои гӯштингирӣ дар ҷойҳои махсус, ба монанди 

майдони гӯштингирӣ, дар вақти маросимҳои анъанавиву 

маъракаҳои оилавӣ баргузор мегардиданд. Маълум аст, ки аз 

замонҳои қадим мусобиқаҳои кушодаву пӯшида барпо намуда, дар 

он ташкилкунандагон гӯштингирони номдор ва пурқувват  –

паҳлавон ё зӯрманд (аз решаи зӯр- “қувва”, “тавоноӣ”, “қудрат”) –

ро даъват мекарданд. 

Яке аз анъанаҳои куҳнашуда ин мусобиқаи гурӯҳи буд, ки 

байни намояндаҳои деҳаҳо ва ноҳияҳои гуногун гузаронида 

мешуд. Масалан, мусобиқаҳои монандро дар фарҳанги 

тоҷикони Ҳисор чунин тавсиф мекунанд: “Мусобиқаҳои 

гӯштингириро дар водии Ҳисор ҳангоми ҷашнгирии “Иди 

Сайл” баргузор мекарданд. Оқсақолҳо муборизаҳоро роҳбарӣ 

мекарданд.Одатан, оқсақол гӯштингири беҳтарини деҳаашонро 

интихоб карда, ӯро муқобили гӯштингири деҳаи дигар равона 

мекард. 

Шахси ғолиб бо як пой ҷаҳида,  баҳри мухлисону 

тамошобинон як давра майдон тай мекард. Деҳқонони 

деҳаашон ӯро ситоиш карда, ба наздаш омада ӯро 

мебардоштанд, то ки ҳама ҳозирон ғолибро бинанд. Пас аз ин 

ғолиб гӯштингири дигареро, ки оқсақолҳои деҳаи дигар 

пешниҳод кардаанд, ба рақобат даъват мекард. Муҳорибаҳо 

давом меёфтанд, то он даме ки намояндаи деҳаҳо ба ивази 

гӯштингири мағлубшуда паҳлавони нав пешбарӣ мекарданд. 

Ғолиб ҳамон деҳае интихоб мешуд, ки гӯштингиронаш 

ғалабаҳои бештар ба даст овардаанд. Мубориза бе маҳдудияти 

вақтбуда, то ғолибияти пурра ба даст овардани яке аз 

гӯштингирон давом мекард.” 

Бояд қайд кард, ки расму ойин ва анъанаҳои муайяни ин 

гуна мусобиқаҳо дар давраи Иттиҳоди Шӯравӣ ҳангоми 

гузарондани мусобиқаҳои ҷумҳуриявӣ душвориҳоро ба вуҷуд 

оварданд. 

Ҳамин тавр,  дар мусобиқаи ҷумҳуриявии соли 1940 

ташкилотчиён ба як мушкилии аҷибе дучор шуданд: 

“Гӯштингирони як деҳа ва ҳатто як ноҳия аз рақобат байни ҳам 

даст кашиданд. Дар  ин ҳолат бояд ба анъанаҳои миллии 

гӯштингирии  қадима назар афканем. Ҳақиқатан, дар 

мусобиқаҳои расмие, ки дар иди гӯштингирон ба мусобиқаҳо 

махсус тайёрӣ медиданд, тартиби муайяни  истеъмоли ғизо ва 

машқҳоро, ки сифати номураттаб (якчанд муддат пеш аз 

мусобиқа) ё мунтазам дошт, риоя мекарданд.  Барои бисёриҳо 

иштирок дар мусобиқаҳо ин касби онҳо (палвонӣ ё гӯштигир) 

буда, манбаи асосии зиндагониашон ба шумор мерафт. 

Усулҳои тайёрӣ, инчунин  “услубҳои махфӣ” –е, ки дар 

ихтиёри бисёр гӯштингирон буд, пинҳон нигоҳ дошта мешуд. 

Ин, ба ҳар сурат, барои муҳаққиқоне, ки гӯштини тоҷикиро 

таҳкиқ менамоянд  мушкилиҳои муайянеро ба вуҷуд меорад. 

Масалан, Яқуб Абрамов, ки рисолаи худро дар мавзӯи 

«Муборизаи варзишии халқи тоҷик» (GDIIFK, Москва, 1950) 

дифоъ кардааст, ба чунин мушкилот рӯбарӯ шудааст. Сайл 

мегузашт, гӯштингирони як деҳа бо ҳамдигар рақобат 

намекарданд, балки бо гӯштингирони деҳаҳои дигар гӯштин 

мегирифтанд”. 

Дар як қатор деҳаву шаҳрҳои Тоҷикистон дар гузашта 

гӯштингириро дар мактабҳои махсус омӯзиш медоданд. 

Таълим дар он ҷо одатан аз рӯи усули анъанавии устод – 

шогирд сохта шуда буд. Маҷмӯае, ки онро варзиш ё варзиши 

бадан меномиданд, машқҳои гуногуне, ки барои инкишофи 

сифат ва қобилиятҳои паҳлавон лозим буд, дарбар мегирифт. 

Машқҳои маъмултарин ин давидан, ҷаҳишҳои оддиву 

мураккаби акробатӣ, машқ бо вазнаҳо (бо санг ва гурзҳои 

андозаашон гуногун), такмилдиҳии усулҳо дар болишт ва бо 

шарикон, инчунин муҳорибаҳои машқӣ мебошанд. 

Пас аз гузаштани миқдори муайяни мусобиқаҳо инчунин 

супоридани  имтиҳони хатми мактаби варзишӣ ва 

гузаронидани маросими камарбандон  бо гирифтани дуои усто 

шогирд метавонист мактаби худро кушояд. Дар баъзе деҳаҳо 

нақши мактаби гӯштингириро хонаи паҳлавони аз ҳама 

боқувват ва таҷрибадори қишлоқ дарбар мегирифт. Ин намуд 

мактаб ё хонаи муаллимро пирхона  меномиданд, худи 

муаллимро бошад пир ё устод мехонанд. 

Ба монанди мактабҳои касбӣ пир ё устод  баҳри шогирдони 

худ на танҳо мураббии гӯштин,  балки як шахси  роҳбаладе 

буд, ки дар қатори  падару модар мақому мартабаи худро дошт. 

 

Дар бораи вожаи “куштӣ” дар забони тоҷикӣ 

Номи ин навъи якҳарба аз камарбанде ба унвони  “куштӣ” 

вобаста аст, ки зардуштиён дар фарҳанги бостонии  хеш ҳангоми 

ғуруби офтоб ба миёни хеш мебастанд ва рӯбарӯи оташдон  

истода дуохонӣ мекарданд. “Куштӣ ё гӯштин гирифтан” 

камарбанди якдигарро гирифтан аст, ки тадриҷан  ба гӯштин ва 

гӯштингирӣ мубаддал  гардидааст. Дар забони паҳлавӣ ин калима 

ба шакли “кустиг” ва дар тоҷикии дарии форсӣ ба шакли куштӣ 

ва имрӯз ба гунаи “гӯштин” талаффузу истифода мешавад. 

Номи дигари ин камарбанд байни зардуштиён “бандарин” 

буд. Ин камарбанд, ки аз 72 нах иборат буд, аз пашми гӯсфанд 

бо дасти зани мӯъбаде бофта мешуд. Нахҳо ба шаш ришта 

тақсим мешуданд, ки ҳар дастаи он дорои 12 нах буд. Гумон 

меравад, ки адади 72 ишорат баҳафтоду ду фасли“Ясно” (яке аз 

бахшҳои “Авесто”) аст, адади 12 ба шумораи моҳҳои сол ва 

адади 6 ба шаш Гоҳанбор (фаслҳои динии сол) ишорат 

мекунад. 

Куштиро се бор бар гирди камар мепечониданд, ки аз се 

пояи арзишманди таълимоти зардуштӣ – “Пиндори нек, 

гуфтори нек ва рафтори нек”  ёдоварӣ мекунад. 

Гӯштин дар давраҳои аввал барои мардон хос ва ҷолиб буд, 

аммо дар сарчашмаҳо саҳнаву лаҳзаҳо тасвир шудаанд, ки аз 

паҳлавониву маҳорати набарди бонувон гувоҳӣ медиҳанд, аз он 

ҷумла, лаҳзаҳои тасвири маҳорати Гурдофарид ва Гурдия дар 

“Шоҳнома”-и Фирдавсӣ. 

 

Куштӣ ва паҳлавон дар “Шоҳнома” 

Куштӣ дар фарҳангҳо чунин шарҳ дода мешавад: 

“Зӯрозмоии ду тан бо якдигар бидуни бакор бурдани олот ва 

асбоб бо мақсади базамин афкандани ҳамнабард», «навъе 

варзиш, ки байни ду нафар анҷом мешавад ва ҳар кадом саъй 

мекунанд бо истифода аз фунуни ин варзиш пушти дигареро ба 

замин биёварад». 

Дар “Шоҳнома”-и Фирдавсӣ, ки дар 50 достони устуравиву 

қаҳрамонӣ таърихи беш аз панҷҳазорсолаи шоҳони ориёиро 

дарбар гирифтааст, роҷеъ ба куштӣ/гӯштин маълумоти ҷолиб 

оварда шудааст. Дар ин достонҳо номи паҳлавонони маъруфи 

ориёитабор Соми Наремон, Золи Зар, Рустами Дастон, Сӯҳроби 

Ял, Сиёвуш, Исфандиёр, паҳлавонони бузурги тӯрониву чиниву 

ҳиндиро дучор омадан мумкин аст, ки ҳамзамон чун 

гӯштингирони мумтозу ҳунарманд тасвир шудаанд. Рустами 

Дастон, ки дар Ғарбу Аврупо бо номи “Геркулеси ориёӣ” маъруф 

будааст,  аз забони Фирдавсии бузург бо номи “Ҷаҳонпаҳлавон” 

ёд мешавад, ки мавқеъ ва мартабаи ӯро дар миқёси ҷаҳони он 

замон муайян месозад. Ҳамзамон Рустами Дастон чун 

ҷаҳонпаҳлавон симову рамзи дунёи ориёист, ки ба ҷаҳон натанҳо 

ҳарбу размро нишон додааст, балки моҳияту меъёри адлу додро 

муайян ва пешниҳод намудааст. 

Дар китоби муқаддаси ориёиён бо номи “Авесто” паҳлавонон 

дар мартабаи шахсони муқаддас ва пирони (бузургони) ҷомеа 

қарор доштанд, ки аз хираду ҳикмати яздонӣ ба заминиён огоҳӣ 

мерасониданд. Барои ифодаи мафҳуми паҳлавон ва паҳлавонӣ 

даҳҳо калима мавҷуд аст, ки маъруфтаринаш набарда, нев, гурд, 

ял, паҳлавон, диловар, далер, баҳодур, ҷанговар,  нерӯманд, 

ҷангҷӯй, зӯрманд, тавоно, қаҳрамон, шуҷоъ, мубориз, савор 

мебошад. 

Куштиву паҳлавонӣ дар саргаҳи фарҳанги варзишу 

набарди мардуми ориёитабор қарор доштааст. Фарҳанги 

варзиши бостонӣ ё варзиши паҳлавонӣ, ки дар даврони 

Империяи Паҳлавиён (Парфиянҳо, 250 том. -227 м.) рушду 

такомул ёфт, қисми маҷмӯи ҳунари набарду ҷанги ориёиён ба 

ҳисоб мерафт. 

Муаррих ва нависандаи маъруфи Юнони қадим Ксенофонт 

(430-355 том.) баъди ташриф овардан ба кишвари Дорои 1 аз 

сулолаи Ҳахоманишҳо (558-330 то м.) бо тааҷҷуб қайд 

намудааст, ки бо тамрину варзиши бадан ва куштигирӣ тамоми 

сокинон, пеш аз ҳама, ҷавонон машғул ҳастанд. 

Дар “Шоҳнома”вожаи куштӣ ба маънии камарбанд ва 

набард дар робита бо разму размоварони маъруф Гударз, 

Рустам, Афросиёб, Пӯлодванд, Комусу Ашкбӯс  дар байтҳои 

зерин сабт гардидааст: 

 

Чунин гуфт Гударз, к-«Эй шаҳрёр, 

Суханҳо дароз аст аз ин корзор. 

Маю ҷому ором бояд нахуст, 

Пас он гоҳ аз он кор пурсӣ дуруст». 

Ниҳоданд хону бихандид шоҳ, 

Ки ноҳор будӣ ҳамоно ба роҳ? 

Ба хон-бар май оварду ромишгарон, 

Ба пурсиш гирифт аз карон то карон. 

Зи Афросиёбу зи Пӯлодванд, 

Зи куштиву аз тобдода каманд 
В-аз он размҳое, ки аз пеши он 

Миёни ялон буду кундоварон. 
Зи Хоқону Комусу аз Ашкбӯс 
В-аз он лашкари гашни бо пилу кӯс. 
Бад-ӯ гуфт Гударз, к-«Эй шаҳрёр, 
Зи модар назояд чу Рустам савор. 
Агар деву шер ояд, ар аждаҳо, 
Зи чанги дарозаш наёбад раҳо. 
Ҳазор офарин бод бар шаҳрёр, 
Ба вижа, бар ин паҳлави номдор!» 
Чунон шод шуд з-ин сухан тоҷвар, 
Ту гуфтӣ ба кайвон баровард сар. 
Чунин дод посух, ки «Эй паҳлавон, 
Ҷаҳонгиру бедору равшанравон, 
Касе, к-аш хирад бошад омӯзгор, 
Нигаҳ дорадаш гардиши рӯзгор. 
Аз ин паҳлавон чашми бад дур бод, 
Ҳама зиндагониш бо сур бод!» 
Бибуданд як ҳафта бо май ба даст, 
Аз он шодмон тоҷу тахту нишаст. 
Суханҳои Рустам ба ною ба руд 
Бигуфтанд бар паҳлавонӣ суруд. 
Таҳамтан ба як моҳ наздики шоҳ 
Ҳаме буд бо ҷом дар пешгоҳ. 

 
Дар “Шоҳнома” – и Фирдавсӣ калимаи “паҳлавон”, ки дар 

меҳвари ин гурӯҳи вожаҳо қарор дорад, яке аз мафҳумҳои 
калидӣ буда, тамоми мазомини ин шоҳасари ҷаҳонӣ дар атрофи 
пиндору гуфтору кирдори ин гурӯҳи наҷибу бошараф бо 
хислату сифати ҷолиби инфиродӣ банду баст гардидааст: 

Касе, к-ӯ бувад паҳлавони ҷаҳон, 
Миёни сипаҳ дарнамонад ниҳон... 
Агар паҳлавонзода бошад равост, 
Ки бар паҳлавонон далерӣ сазост. 

Назар ба маълумоти фарҳангу сарчашмаҳо, баъд аз мақоми 

шоҳ ҷаҳонпаҳлавон бузургтарин мартабае будааст, ва пас аз он 

паҳлавон ва сипаҳбад мавқеъ касб кардаанд: 

Фирдавсии бузург сурудааст: 

 

Ба Гударз гуфт: “ Эй ҷаҳонпаҳлавон, 

Далеру сарафрозу равшанравон... 

 

Лаҳзаи мураббии Фаридун таъйин гардидани Соми 

Наремон чун ҷаҳонпаҳлавон низ дар “Шоҳнома” чунин тасвир 

гаштааст: 

 

Гирифташ сабук дасти шоҳиҷаҳон, 

Бидодаш ба дасти ҷаҳонпаҳлавон. 

 

Мазмуну мундариҷаи достонҳои қаҳрамонии “Шоҳнома” 

аз он дарак медиҳанд, ки хонадони Рустами Дастон аз сароғоз 

то нобудии Рустам ин мақоми ҷаҳонпаҳлавониро доштаанд ва 

кафили оромиву осоиш ва пойдории адлу субот дар ҷаҳони 

ориёӣ будаанд. 

 

Куштӣ ва тавзеҳи он дар осори классикии тоҷик 

Куштӣ чун “амали ду кас, ки бар ҳам часпанд ва хоҳанд 

якдигарро бар замин зананд” низ тавзеҳ шудааст ва калимаҳои 

“мусориъа, мардумард”муродифоти он дониста шудааст 

(“Луғатномаи Деҳхудо”) 

Аз диди Фирдавсӣ, куштӣ чун навъи варзиш ва набард 

хоси мардон ва нишонаи далериву паҳлавониӣ ва ҷасурист: 

 

Бад-ӯ гуфт Пӯлоди ҷангинабард: 

“Ба куштӣ падид ояд аз мард мард”! 

Фирдавсӣ ин калимаро ҳамчунин ба шакли ибораи “куштӣ 

бастан” истифода бурдааст, ки нишонаи “диловарӣ ва омода 

будан ба набард”аст: 

Гарат рой бинад чу шери жаён, 

Ба куштӣ бубандем ҳар ду миён. 

 

Ҳамчунин ибораҳои “ба куштӣ камар бастан”, “куштӣ 

баровехтан” дар “Шоҳнома” ва назму насри классикии мо 

мустаъмаланд: 

 

На ман кӯдакам,  гар ту ҳастӣ ҷавон, 

Ба куштӣ камар баста дорам миён... 

Чу шерон ба куштӣ баровехтанд, 

Зи танҳо х(в)аю хун ҳамерехтанд... 

 

Тибқи тасвири Фирдавсӣ, дар “Шоҳнома”, дар муҳити 

шоҳону шаҳзодагони ориёитабор барои ҷавон ва ҷавонмард  

куштӣ ё куштӣ  гирифтан дар баробари шикор, шудгори 

замин, чавгонбозӣ нишонаҳои асосии тарбияи мукаммал ва 

варзиши ҷисм ба шумор мерафт 

 

Ба куштиву нахчиру омочу гӯй 

Диловар шавад марди пархошҷӯй. 

 

Роҷеъ ба куштӣ дигар бузургони илму ҳунари тоҷику форс 

низ андешаҳои ҷолибу шавқангез баён намудаанд. Назар ба 

андешаи Саъдии Шерозӣ, куштӣ ё куштӣ гирифтан илмест, ки 

дар набарду мусобиқа бар зӯру тавон низ афзалият дорад ва дар 

корзор ба ҳайси ҳикмати пирӯзӣ мақом дошта метавонад. Ин 

маънӣ дар ҷумлаи зерин аз  “Гулистон” - ин омӯзгори бузурги 

инсоният пайдост: “Гуфт: Эй подшоҳ, ба зӯроварӣ бар ман даст 

наёфт, балки маро аз илми куштӣ дақиқае монда буд”. 

Куштӣ ҳамчун санъату ҳунари воло хотиру зеҳни мардуми 

бисёрро ба худ мекашид ва як навъи хурсанду дилхуш нигоҳ 

доштани мардум ва рӯҳияи ҷомеа буд. Дар “Таърихи 

Ҷаҳонкушой”-и Ҷувайнӣ ба ин маънӣ ишорат рафтааст: “Дигар 

ба тамошои куштӣ машғул будӣ”. 

Дар забони адабии тоҷик ҳамчунин ибораҳои “куштӣ пок 

шудан”, “куштӣ пок кардан” ба маънии “анҷом ёфтани (додани) 

набард ё коре”, “куштии хасмона” ба маънии набард аз рӯйи 

адовату душманӣ, “куштии қадр будан” ба маънии “арзишманд 

будан дар куштиву зӯр” истифода гаштааст: 

 

Дар миёни мову гардун куштии хасмона аст, 

Солҳо дар ошиқӣ зӯрозмоӣ кардаам. 

 

Вожаи куштӣ инчунин ба маънии “гунаи паҳлавии зуннор”, 

“ресмоне, ки тарсоён бар миён банданд ва гоҳе дар гардан ҳам 

андозанд” (“Бурҳони қотеъ”), “банде, ки зардуштиён бар миён 

банданд” (“Ясно”), “ресмоне, ки форсиён ва ҳиндувон бар миён 

банданд, густех” истифода гаштааст: 

 

Ҳама сӯйи шоҳи замин омаданд, 

Бибастанд куштӣ, ба дин омаданд(Дақиқӣ) 

Ки Гуштосп хонанд эрониён, 

Бибасташ яке куштӣ ӯ бар миён(Дақиқӣ) 

Гусаста банди куштӣ ба миёнаш, 

Чу шалвораш дарида бар ду ронаш(Фахриддини 

Гургонӣ) 

Ба фарҳанги зардуштиён хос будани “куштӣ ва куштӣ бастан” 

дар байти зерини Сӯзании Самарқандӣ хеле зебо ва равшан 

тасвир гаштааст: 

 

Аз миён куштӣ гусастӣ в-аз сар афкандӣ кулоҳ, 

Аз муғӣ гаштӣ барӣ, ислом кардӣ ихтиёр. 

 

Равшан аст, ки куштӣҳамчун унсури либосу ниёиши зардуштиён 

муқаррар гаштаву минбаъд ба фарҳангу шеваи зиндагии мардуми 

ориётабор таъсир расонидааст. Пас аз машҳур гаштан ҳамчун ҷузъи 

либоси муғон байни мардуми пайрави дини зардуштӣ, хусусан, 

шоҳону паҳлавонону ашрофзодагон низ куштӣ  ба ҷузъи муҳими 

либос мубаддал гардидааст. 
Минбаъд набарду мубориза байни ду кас, ду паҳлавон бо 

номи куштӣ гирифтан ёд мешавад, ки аз он калимаи 
куштигирӣ пайдо шудааст ва он имрӯз дар забони адабии 
тоҷик ба шакли гӯштин ва гӯштингирӣ мустаъмал шудааст. 

Таърихи  башарият собит  менамояд, ки  аввалин нишонаҳои 
гӯштин ҳанӯз аз замони ҷомеаи ибтидоӣ ба мо мерос мондааст. 
Одамон барои дарёфт намудани ризқу рӯзӣ аз муборизаи тан ба 
тан бо ҳайвонҳои ваҳшӣ ба муборизаи гурӯҳӣ гузашта, дар 
маҷмӯъ, оҳиста-оҳиста ҳам худро ва ҳам муносибатҳои 
ҷамъиятиро тағйир доданд. Пайдоиши гӯштин бештар ба ҷанг ва 
ё муборизаҳои тан ба тан барои нуфуз вобастагӣ дорад.  Нахустин  
гӯштингириҳои рамзӣ ин ҷанги тан ба тани одаму ҳайвон  
мебошад, ки ин  мубориза барои ҳаёт буд. Баъдан, бо инкишофи 
шуурнокӣ, тӯдаи одамон ба нафаре итоат мекарданд, ки аз назари 
ҷисмонӣ боқувват ва онҳоро сарварӣ карда метавонист. Интихоби 
чунин сарвар бештар дар ҷанг ва ё қувваозмоӣ муайян мегардид 
ва ҳамеша аз  шахси дастболо  ҳамагон  тарсу ваҳм  доштанд ва ё 
эҳтиром мекарданд. 

Бо мурури замон давлату кишварҳо пайдо мешаванд ва дар 
онҳо ҷанг як омили асосии таълиму тарбияи одамони ҷасур, 
боқувват ва ё ҳилагару усулдон мегардад. Онҳо  барои ба даст 
овардани  нуфуз, боигарӣ ва ҳимоя  бештар  одамони аз ҷиҳати  
ҷисмонӣ  ташаккулёфтаро  истифода мебурданд. Бо пайдо 
шудани оҳан ва истифода бурдани он ба сифати яроқу аслиҳа 
муносибати инсонҳо дар ҷомеа тамоман шакли дигар мегирад. 

Бо гузашти айём гӯштингирӣ дар байни бисёр намудҳои 
варзиш ба намуди зӯрозмоии тан ба тани бе сухан табдил ёфт. 
Гӯштингирӣ ба намуди варзише мубаддал гардид, ки бештар 
хусусияти таълимиро дар худ гирифта буд. Акнун паҳлавонон 
беҳтарин ва ҷавонмардтарин одамон ба хисоб мерафтанд. Мавқеъ 
ва нуфузи онҳо дар ҷомеа баробари лашкариён ва одамони 
шинохтаи ҷомеа гардид. 

Гӯштин нисбат ба бисёр намудҳои дигари варзиш 
афзалиятҳои таърихию фарҳангӣ  дорад. Бешубҳа, гӯштин 
таърихи хеле қадима дорад ва аввалин деворнигораҳои марбут 
ба гӯштин, ки дар Миср ёфт шудаанд, умри 5000 - сола доранд. 
Онҳо дар деворҳои сангин ҳаккокӣ шудаанд ва дар онҳоҳам 
нақши  гурӯҳи паҳлавонон ва нақши ҳакам хеле ҷолиб ба назар 
мерасанд. Дар Чин ҳам гӯштин таърихи 5-ҳазорсола дорад. 
Ҳадафион дар замони ҳукмронии Хуандӣ тайёр кардани 
сарбозон  ба ҷангҳои шадид будааст. Ин гӯштини чинӣ 
“шайҷо” ном доштааст. 

Мақому мартабаи гӯштин аз қадим дар байни халқҳои 

гуногун хеле баланд буд. Масалан, ҳиндуҳо то имрӯз худои 

гӯштин доранд, ки онро Ҳануман меноманд. Дар онҳо як 

намуди гӯштини  бараҳманӣ вуҷуд дорад, ки бо як латтапорае 

бо номи Лангот гирифта мешавад. Яъне таърихи дуру дарози 

пайдоиши гӯштин то ҷое маълум аст. Аммо дар бораи 

намудҳои он тахминан 2,500 сол пеш дар баъзе сарчашмаҳои 

Риму Юнон ахборот дода шудааст. Мазмуни моҳияти гӯштин 

оғози сулҳ ва канора ҷустан аз ҷанг аст. 

Вобаста ба тараққиёти ҷомеа намудҳои гуногуни гӯштин 

пайдо гардид. Дар Рими қадим, дар Юнони бостон намуди 

классикии гӯштин,  баъдан гӯштини румию юнонӣ пайдо шуд. 

Ватани аслии гӯштини тарзи озод ин Ланкшир ба ҳисоб 

меравад. 

Гӯштин яке аз навъҳои қадимтарини набардҳост, ки дар 

байни мардуми ориёитабор  аз замонҳои бостонӣ роиҷ буд. 

Гӯштингирӣ ҳатто дар ҳазорсолаи сеюми то мелод дар 

эҷодиёти шифоҳии мардум, аз он ҷумла, дар эпоси Гилгамеш 

зикр шудааст. Нахустин тасвирҳои гӯштингирон дар ҳафриёти 

юнонӣ ба мушоҳида расидаву ба даст омадаанд. Ҳомер низ дар 

асарҳои «Илиада» ва «Одиссея» ба тарзи ҷолиб аз гӯштингирӣ  

ёдовар шудааст. 
Дар Юнони  Қадим гӯштин ба тарзи мутлақ баргузор 

мешуд, яъне гӯштингирон тибқи вазн ба гурӯҳҳо ҷудо карда 
намешуданд. Набард замоне анҷом меёфт, ки агар яке аз 
паҳлавонон тахтапушти дигар гӯштингирро  ба замин 

бирасонад. Дар мусобиқаҳои асри 6 то м. паҳлавонони шаҳри 
Котони Юнон (ҷануби Итолиё) маъруф ва номвар буданд. Яке 
аз маъруфтарин гӯштингирони Юнони қадим  Милон буд, ки 
дар 6 даври  бозиҳои олимпӣ дар давом 24 сол пирӯз гаштааст. 
Дертар дар асрҳои миёна гӯштин дар Аврупо густариш ёфта, 
маъруф гашт. 

Аз ин рӯ, дар Юнони қадим зери истилоҳи«culti» 
мусобиқаипаҳлавонӣ қариб ҳамаи намудҳои варзиши ҳамон 
замонро дарбар гирифта буд.Шаҳри Олимп, ки дар 
қаторкӯҳҳои Хронас ҷойгир шудааст, маркази зиёда аз 2000 - 
солаи бисёр намудҳои варзиш мебошад. Тақсимоти намудҳои 
варзиш низ бештар ба Бозиҳои олимпӣ вобастагӣ дорад. 
Кӯҳнатарин майдони варзише, ки то имрӯз дар шаҳри  
Олимпияи Юнон  мавҷуд аст, аз он гувоҳӣ медиҳад, ки варзиш 
дар ташаккули илму фарҳанги халқиятҳои ҷаҳон нақши муҳим 
бозидааст. 

Масалан, то имрӯз дарвозаи аркдор ва ҷойҳои нишаст ва 
умуман ҳамин варзишгоҳи замони Геракл хеле хуб нигаҳдорӣ 
карда мешавад. Аҷибаш ин ки аввалин бор сабти номи падар, 
ном ва номи бобо (ф.и.о) дар даромадгоҳи ҳамин варзишгоҳ 
пайдо шудааст. Зеро аз тарафи чапи даромадгоҳ дар боло 
суфрае ҳаст, ки пеш аз саршавии бозиҳо файласуфон, ки 
ҳамеша роҳбарӣ ба дасташон буд, нишаста бо навбат аз ҳар 
нафаре, ки ба дарвоза наздик мешуд, пурсон мешуданд: номат 
чист, номи падару бобоят чист ва аз куҷо меоӣ? 

Аслан ин пурсиш барои он буд,  ки шояд ягон авлоди ин 
тамошобин қаҳрамони олимпӣ бошад? Агар чунин нафарро 
дарёфт мекарданд, ӯро ба тарафи рости варзишгоҳ дар қатори 
шоҳону давлатмардон мешинониданд. Аҷибаш ин, ки ду нафар 
зеботарин занҳоро ҷудо менамуданд, ки андоми дилкаш, қаду 
қомати раъно, китфони ҷаззоб, пойҳои дарозу рост ва дигар 
сифатҳои  ҷалбкунанда дошта бошанд ва ғамзаву 
хиромиданашон мафтункунанда бошаду паҳлавононро ба ваҷд 
оварад. Ҳар яке аз онҳоро бо тани бараҳна бо як шоли сафед 
дар болои санги махсус мешинониданд, ки ин гӯё ҳадяи 
бузургтарин, яъне зебоии дилрабои зан барои варзишгарон буд. 

Бубинед, бисёр ҷолиб ва маънидораст, ки намудҳои 

гуногуни қадимаи варзиш: найзапартоӣ, дискпартоӣ, 

сангбардорӣ, муштзанӣ, тирандозӣ, гардунасаворӣ, давидан, 

ҷаҳидан, гурзпартоӣ  ва бисёр намудҳое варзише  мавҷуданд, 

ки ҳама ашхоси машғули онҳоро варзишгар мегӯянд. Аммо 

ягона шахсеро  паҳлавон муаррифӣ менамоянд, ки ӯ гӯштингир 

аст. Ба андешаи мо, гӯштингирӣ асоси тамоми намудҳои 

дигари варзиш аст, ки ба худ фалсафаи хосе дорад. 

Гӯштини тоҷикӣ бошад, ин на танҳо як намуди варзиш, 

балки фалсафаи зиндагии мардумони ориёнтабор аст. Худи 

табиати гӯштин инро тасдиқ мекунад, ки кас дар баробари 

соҳибақл будан боз бартарии ҷисмоние дорад, ки он инсонро 

маҷбур месозад дар истифодаи қувва ба сатҳи поён рафта 

нарасад. 

Пайдоиши гӯштин бар асари дилгирии одамон аз набард 

барои сарварӣ ва ҷангҳои тӯлонӣ вобаста аст. Баъдан вобаста 

ба пайдо шудани анъанаи гуфтушунид ва ҳамкорӣ гӯштингирӣ  

дар баробари дигар намудҳои варзиш, ба мисли тирандозӣ, 

аспсаворӣ, камонкашӣ, фалахмонзанӣ, давидан ва ғайра оҳиста 

– оҳиста мавқеи худро дар ҷомеа пайдо намуд. Дигар шоҳону 

давлатдорони қадима  барои  вақтхушӣ ва хурсандии худ, аҳли 

хонавода ва шаҳрвандонашон муҳорибаи тан ба танро ташкил 

мекарданд, то ҷое, ки ҳатто  дар муҳориба нафари дастболо 

ҳарифашро ба қатл мерасонид. Барои он ки чунин зӯроваронро  

тайёр кунанд,  бештар ғуломони танумандро ҷудо намуда, 

гӯштин машқ медоданд. Имрӯз, албатта,  анъанаҳои суннатии 

мардуми тоҷик  аз  он  муҳорибаҳо ба куллӣ фарқ менамоянд. 

Аз ҷумла паҳлавонию майдондорӣ асоси пешравии фарҳанги 

ҷасорату шуҷоатмандӣ ва тавоноии мардуми мо ба ҳисоб 

меравад. 

Бояд зикр намуд, ки қадимӣ будани  намуди варзиши 

гӯштингириро касе инкор карда наметавонад. Профессор 

Муҳаммад А.Н. мазмуну  моҳияти гӯштинро чунин тавзеҳу 

тафсир додааст:  “Гӯштингирӣ ягона намуди варзише ба шумор 

меравад, ки дар давраи гузариш аз ваҳшоният, ҷангу 

забткориҳо одамонро ба зиндагии ором ташвиқ кардааст. 

Гӯштин варзишест, ки ҳувийятсозу  фарҳангсолории  мардумро  

таъмин менамояд”. Яъне, ин ҳолати размест, ки ғолиб 

паҳлавонро муайян мекунад, на ҷанговарро. Мутаассифона, то 

ҳанӯз  маълум нест, ки аввалин намудҳои гӯштин чӣгуна 

номгузорӣ мешуданд. 

Дар сарчашмаҳои таърихӣ танҳо баъзе сифатҳои гӯштин ба 

ёд оварда мешаванд. Масалан, дар аввалин суратнигораҳо 

намудҳои гӯштин бо тани бараҳна нишон дода мешаванд. Дигар 

ин ки, ба  бадани паҳлавонон равған мемолиданд, то ки рақибон 

ҳангоми набард ба душвориҳои зиёд дучор гарданд. Бо мурури  

замон ҳар як қавму халқият ба гӯштин хусусиятҳои динию 

фарҳангии худро зам намуда, қонуну усулҳои худро эҷод 

намуданд. Масалан, римиҳою юнониҳо кӯшиш менамуданд, ки 

тамошобинон бештар ба андоми паҳлавонон таваҷҷуҳ дошта 

бошанд. Ин як усули тарбияи ҷисмонӣ ба ҳисоб мерафт, ки 

тамоми шаҳрвандони Юнон ва Рим бояд ҳаматарафа - ҳам ҷисман 

ва ҳам рӯҳан инкишоф ёфта бошанд. 

Дар таърихи тамаддуни хеш тоҷикон аз давраҳои бостон  

дар ҷашну  маросими мардумӣ, дар сайру идҳои умумӣ гунаҳои 

фаровону ҷолибу асили гӯштинро истифода мебурданд. Анвои 

гӯштингирӣ  дар достонҳои мардумӣ, дар ривояту афсонаҳои 

халқӣ, «Шоҳнома»-и Абулқосим Фирдавсӣ, асарҳои Ибни 

Сино, Паҳлавон Маҳмуд, Саъдӣ, Восифӣ, Аҳмади Дониш, 

Садриддин Айнӣ ва дигарон зикр ёфтаанд. Дар Мовароуннаҳр 

ҳунари гӯштин хеле такмил ёфта буд, ки дар ин амр саҳми 

паҳлавонони номӣ хеле назваррас буд. Ба ҷумлаи чунин 

паҳлавонон Муҳаммади Абӯсаид ва Муҳаммади Молонӣ - 

паҳлавонҳои номвари дарбори Султон Ҳусайн Бойқаро шомил 

буданд. 

Устод С.Айнӣ дар «Ёддоштҳо» дар бораи маҳорати 

паҳлавонон Маҳмуди Гав ва Рустамча нақлҳои ҷолиб карда, 

манзараҳои гӯштингириро дар ҷашну сайрҳои оммавӣ бо 

ҷузъиёташ тасвир намудааст. 

Бояд гуфт, ки  таърихан дар байни мардуми тоҷик 2 навъи 

гӯштингирии  анъанавӣ роиҷ аст: Гӯштини  камарбандӣ  ва 

гӯштини миллӣ – «Гӯштингирӣ». Дар сарзамини тоҷикон дар 

гузашта барои тайёр кардани гӯштингирон мактаби махсус 

набошанд ҳам, ҷавонони боистеъдод  дар назди устоди худ 

машқ мекарданд ва тарзу усули асосии гӯштингириро ёд 

мегирифтанд. Баьд шогирд-паҳлавон  дастархони пурнозу 

неъмат ороста, аз устоди худ фотиҳа мегирифт, ки ин лаҳзаи 

маросимро «Камарбандон» меномиданд. 

Санаву маъракаҳои муҳими баргузории гӯштингирӣ дар 

гузашта ба Ҷашнҳои Наврӯзу Садаву Меҳргон, ҷашнҳои 

арӯсию хатнасур, хурсандиҳои мардумиву  сайрҳои баҳорӣ 

рост меомад, ки маъмулан онро дар майдонҳои васеъ бо 

ширкати паҳлавонони бисёр аз гӯшаву канори шаҳру 

вилоятҳои кишвар барпо менамуданд. Ин суннати зебо имрӯз 

ҳам идома дорад. Мусобиқаҳо бо тарзу усулҳои анъанавӣ 

баргузор мешуданд. Масалан, дар навоҳии ҷануби кишвар, дар 

Кӯлобу  Қаротегину Дарвоз паҳлавонон ба ду гурӯҳ ҷудо шуда, 

гирди майдонро як бор мегаштанду ба ҷойҳои худ рафта 

менишастанд. Бо ин амал онҳо иштироки худро дар мусобиқа 

маълум месохтанд. 

Дар Истаравшан паҳлавонон бо фӯта миёнашонро баста, ба 

майдон баромада менишастанд. Довар бо майлу хоҳишашон 

паҳлавононро дунафарӣ паҳлӯи ҳам мешинонд ва дастуру дуои 

нек медод. Паҳлавонон дастҳоро ба ҳар тараф алвонҷ дода, 

рақс карда, гирди овардгоҳяк бор мегаштанд, сипас ба байни 

майдон баромада, ба гӯштингирӣ оғоз мекарданд. Паҳлавоне, 

ки рақибашро ба пушт ба замин мехобонид, пирӯз дониста 

мешуд ва сазовори ҷоизаву туҳфа мегашт. 

Дар таърихи начандон дури кишварамон дар сайри 

тамошотеппаи Кӯлоб паҳлавонони беҳтарин аз Ҳисору 

Қаротегин, Дарвозу Муъминобод, Ховалинг, аз кишварҳои 

ҳамсоя - Афғонистон ва дигар минтақаҳо ҷамъ мешуданд. Баъзан 

шумораи гӯштингирон то 200-300 нафар мерасид. Мусобиқаро 

аввал  паҳлавонҳои хурд сар мекарданд, сипас навбат ба 

«полвонҳои миёна» мерасид ва ниҳоят рӯзи сеюм ё чоруми сайри 

наврӯзӣ «полвонҳои бузург» ба майдон мебаромаданд. 

Паҳлавонон кӯшиш менамуданд, ки аз остин, гиребон ё 

камарбанди якдигар сахт дошта, ба тарзу усулҳои муайян 

ҳарифро ба пушт хобонанд. Онҳо дар гӯштин усулу шеваҳои 

гуногунро истифода мебурданд. Аз ҷумла, тарзҳои «дастпеч», 

«сурин», «тоб», «қоқӣ» («қоқма»), «попеч», «дук» ва ғайра дар 

водиҳои Ҳисору Зарафшон маъмул буданд. 

Дар ноҳияҳои ҷануби Тоҷикистон паҳлавонон усулҳои 

«ҳаллук», «сагҳаллук» «чиландозӣ», «харакамбор», «попечак», 

«дастпеч», «сари севчӣ» ва амсоли онҳоро дар гӯштин ба кор 

мебурданд. Барои пирӯз шудан бояд ҳарифро ба пушт чунон 

мехобониданд, ки ҳар ду шонааш ба замин расад ва худашон 

болои синаи ҳариф баромада нишинанд. Паҳлавоне, ки се 

ҳарифро мағлуб мекард, аз тарафи майдондор соҳиби тӯҳфа – 

ҷома мегашт. Паҳлавонони машҳур соҳиби ҷомаҳои шоҳӣ 

мешуданд. Паҳлавон дар байни мардум шахсе ба ҳисоб мерафт, 

ки дар якчанд мусобиқа иштирок карда, чандин нафар 

гӯштингирро мағлуб карда бошад. 

Дар Қалъаи хуми Дарвоз паҳлавони машҳурро «сарвар» 

меномиданд ва ҳар куҷо ӯро бинанд, ҳурматашро ба ҷо 

меоварданд. Ӯро ба хонаи худ даъват намуда, зиёфат 

меоростанд Ҳамдеҳагони паҳлавонон пеш аз мусобиқаи 

наврӯзӣ ё ҷашнӣ ба хонаи ӯ гӯшту равған, тухми мурғ ва дигар 

хӯроквориҳоро бурда, хоҳиш мекарданд, ки бештару беҳтар 

ғизо хӯрда, қувват гирад ва обрӯи деҳаро бардорад. Мардум 

ҳамеша паҳлавононро дастгирӣ мекарданд, бо онҳо ифтихор 

доштанд. 

Дар Тоҷикистон Федератсияи гӯштин соли 1959 таъсис ёфт. 

Дар замони шӯравӣ паҳлавонони тоҷик Афзалшоҳ Олимов 

(чемпиони мутлақи ИҶШС), Саидмуъмин Раҳимов (чемпиони 

ҷаҳон), И. Абдуллоев, А.Раҷабов, А. Зокиров, С. Наботов, Ҷ. 

Саидов, И. Ҳайдаралиев (чемпионҳои чандинкаратаи 

Тоҷикистон) берун аз ҳудуди ҷумҳурӣ ном бароварда буданд, ки 

ҳамаи онҳо  гӯштинро аз намуди «гӯштингирӣ-и тоҷикӣ  шурӯъ 

карда буданд.  Ҳоло гӯштингирӣ  яке аз маъмултарин навъҳои 

варзиш дар Тоҷикистон мебошад. Ҳамасола дар ҷумҳурӣ дар 

рӯзҳои ҷашнҳои миллӣ ва дигар маросимҳо мусобиқаҳои гӯштин 

(аз ҷумла, мусобиқаҳои байналмилалӣ) баргузор мегарданд. Дар 

кишвари мо бештар чунин навъҳои гӯштин маъмуланд: дзю-до, 

самбо, гӯштини миллӣ, гӯштини тарзи озод, кураш, гӯштини 

юнонӣ-румӣ (классикӣ) ва ғ. 

 

Гӯштингирӣ  аз нигоҳи  Абӯалӣ  ибни Сино 

ва  фалсафаи варзиши  ӯ 

Абӯалӣ ибни Сино  нобиғаи асрҳо, равшангари ақлҳо 

файласуф, шоир ва табиби мумтозест, ки то имрӯз олами  илмро  

бо фарохии  донишу  ҷаҳонбинии  бузург ва кушодани  розҳои   

ниҳонии  олами инсонӣ  дар ҳайрат гузоштааст. Ӯ  беҳтарин ва 

бузургтарин ахборотро дар бораи ду намуди гӯштини тоҷикӣ дар 

“Қонуни тиб”  шарҳу баён  додааст, ки то имрӯз  муҳимияти 

худро гум накардаанд. 

Маълум мешавад, ки аксарияти намуди варзишҳое, ки 

Сино дар боло зикр намудааст, дар тӯли  10 аср на танҳо аз 

байн нарафтаанд, балки аз нав эҳё гашта шаклу мазмунашонро 

начандон тағйир додаанд. Муҳимияти масъала дар он аст, ки 

ин мутафаккир намудҳои варзишро чунон устокорона рӯи қоғаз 

тарҳезӣ  намудааст, ки олимони имрӯзаи соҳаи варзиш то ҳол 

чунин қудрати пурра баён намудани ҳаракат ва иҷрои машқҳои 

варзиширо ба забони тоҷикӣ надоранд. 

Масалан, ӯ менависад: «Ба ҳамдигар ҳамла кардан бар чанд 

навъ аст. Аз ҷумла, ҳар яке аз ду мард дасташро андар миёни 

якдигар андохта бидоранд ва ҳар кадом кӯшиш кунад, ки бо 

зӯрӣ аз якдигар раҳо ёбад, вале дигарӣ ӯро нагузорад, низ 

(навъи дигар) ин аст, ки мард дасташро бар гирди ёраш 

бипечонад. Яъне, дасти росташро аз сӯи рост ва дасти чапашро 

аз сӯи чапи он дароварда, ба сӯи худ бикашад ва бардошта 

бихобонад. Андар ин миён гоҳе хам шавад ва гоҳе рост». 

Чунин тасвири машқҳои варзишӣ, албатта, ба дилхоҳ 

мутахассис, мураббӣ ё ин ки паҳлавон ошно менамояд ва то 

имрӯз дар қисми шимолии Тоҷикистон ва шаҳрҳои қадимаи 

тоҷикон Бухорову Самарқанд маълуму машҳур мебошад. Ибни 

Сино дар ҷои дигар чунин баён намудааст: «Аз ҷумла, ба сина 

ба ҳам задан, гардани якдигар  гирифта ба зер кашидан, 

пойҳоро ба якдигар тофтан, пой дарпечидан, бо пой пойҳои ёри 

хешро аз ҳам дур кардан ва дигар намудҳое бошанд, ки 

гӯштингирон ба кор бибаранд». 

Дар ин ҷо, пеш аз ҳама, сухан дар бораи гӯштини тоҷикии 

имрӯза меравад, ки  Абӯалӣ Сино нозукӣ ва усулу ҳилаҳои 

гӯштини ҳамон замонро баён намудааст. 

Ногуфта намонад, ки дар тӯли асрҳои зиёд ин усулҳои 

номбаршудаи муаллиф дар байни паҳлавонон истифода шуда, 

ба дигар намудҳои гӯштин таъсири мусбат расонидаанд. 

Масалан, пойҳоро ба якдигар тофтан ин ҳаллуки лави тарафи 

чап ё рост, пасттар аз сари севчӣ мебошад. Истилоҳи пой 

дарпечидан ин ҳаллуки искандарӣ, дигаре ҳаллуки  байни пойҳо 

мебошад, ки ба чанд навъ тақсим мешавад, яке ҳалуки 

искандарӣ, дигаре ҳаллуки танҳо, сеюм, дар вақти баръакси ҳол 

иҷро намудан онро сагҳалук низ мегӯянд. Навъи дигари ин бо 

пой пойҳои ёри хешро аз ҳам дур кардан-имрӯз онро бо 

истилоҳи“аз мувозинат бароварда, ба пой задан” (подсечка) 

муаррифӣ менамоянд. Бештарини ин усулҳои гӯштини тоҷикӣ, 

ки таърихи хеле куҳан доранд, имрӯз ҳам  дар намудҳои 

гӯштини «самбо»-и русӣ ва «ҷудо» -и японӣ  истифода бурда 

мешаванд. 

Масъалаи дигаре, ки дар «Қонуни тиб»-и Абӯалӣ ибни 

Сино омадааст, вобаста ба гармоба ва истифодаи оби сард 

барои варзишгарон таҳлил ёфтааст, барои пешгирӣ ва бартараф 

намудани хастагӣ, барқарор намудани қобилияти варзишӣ ва 

пешгирӣ намудани бемориҳои гармохунукӣ, шамолхӯрӣ 

(зуком) хеле муфид мебошанд. Абӯалӣ ибни Сино дар ин бора 

чунин менависад: 

«Ба гармоба касе ниёзманд бувад, ки ситонидани гармии 

латифе ва тарии мӯътадиле аз он ниёз дорад. Бад-ин сабаб 

боистӣ ин гуна касон андар (гармоба) дер намонанд, балки агар 

обзанро ба кор бибаранд, бояд ба андозае ба кор баранд, ки 

пӯсташон сурх ва дамида бигардад ва ҳамин ки таҳлил ёфтан 

оғоз шуд, аз он берун оянд. Бояд ҳавои гирди хешро бо рехтани 

оби хуш сард бисозанд ва зуд шустушӯй намуда бароянд. 

Варзишгарон то пурра истироҳат накунанд, ба гармоба набояд 

шитобанд».  

Бояд гуфт, ки дарвоқеъ бо таъсири гармоба роҳҳои 

нафаскашӣ ва низоми бофтаҳо, мушакҳо, тағйирёбии моддаҳо 

дар организм, гардиши мунтазами хун, раванди бухоршавии 

намакҳо ва дигар  амалҳои беҳтар гардонидани фаъолияти пӯст 

барқарор мешавад. Тибқи мушоҳидаҳои Ибни Сино, гармоба 

барои кам кардани вазн ва аз бемории фарбеҳӣ раҳо ёфтани 

одамон хеле муфид аст:. «Ҳар кас, ки фарбеҳӣ бихоҳад, бояд 

баьд аз таом ба гармоба биравад, ба шарте ки бими падид 

омадани суддаҳо надошта бошад. Агар  судда пешгирӣ кардан 

бихоҳад ва агар миҷозаш гарм бошад, бояд сиканҷубин ва ё 

агар миҷозаш сард бошад, гувориши пудинагӣ ва (гувориши) 

мурчӣ ба кор бибарад… Агар касе ҳалшавиюлоғар шудан 

бихоҳад, бояд бо шиками гурусна гармоба кунад ва андар он 

бисёр бимонад». Маълум мешавад, ки истифода ва нафъи 

гармобаро ӯ бештар барои кам кардани вазн, барои муолиҷаи 

зарб ва бемориҳои кӯҳнашудаи бардавом ва тозагӣ тавсия 

медиҳад. Истифодаи оби сардро низ барои қавӣ гардонидани 

пӯст ва нигоҳ доштани гармӣ аз паси оби гарм пешниҳод 

намуда, барои варзишгарон ва мураббиёни варзиш дастурҳои 

муфиде медиҳад. 

Дар масъалаи истеъмоли хӯрок ва нигоҳ доштани 

тандурустӣ қайд менамояд, ки «Бадтарин хӯрок хӯрдан он аст, 

ки ба меъда гаронӣ оварад ва бадтарин ошомиданӣ он аст, ки аз 

ҳадди эътидол бигузарад ва меъдаро пур кунад. Агар як рӯз ба 

ифрот (ғизо хӯрда шавад), бояд рӯзи дуюм гуруснагӣ кашид ва 

андар ҷои муътадил, на гарм ва на сард, хоби дароз рафт. Агар 

хоб кӯмак нарасонад, бояд бисёр нарм, пайваста, бидуни 

таваққуф ва дамгирӣ роҳ рафта ва каме шароби холис 

биошомид». 

Ба ин маънӣ муаллиф дар «Қонуни тиб» оид ба истеъмоли 

ғизо дар фаслҳои сол, хом мондани ғизо дар меъда, андозаи 

таом, миқдори таом ва умуман истеъмоли ғизоҳо тартиби 

муайянеро пешниҳод менамояд. Ба ақидаи ӯ, парҳез аз болои 

ғизои сахту равғанӣ беҳтарин омиле мебошад, ки иштиҳои 

варзишгарро тезонида, баъзан бемориҳои дохилиро муолиҷа 

менамояд. 

Ҳамин тавр, андешаҳоиин фарзанди фарзонаи миллати тоҷик 

қариб, ки дар бораи тамоми намудҳои варзиш то имрӯз аҳамияти 

худро гум накардаанд. Бояд қайд кард, ки дар бораи ду намуди 

қадимаи гӯштини тоҷикӣ  дар осори   ӯ  андешаву ахбори ҷолиб то 

имрӯз боқӣ мондааст. Ӯ менависад, ки «Бештари тадбири 

нигоҳдории тандурустӣ  варзиш кардан, сипас тадбири  ғизо ва аз  

паси он  тадбири  хоб аст»5. 

Албатта, то замони Абӯалӣ ибни Сино низомҳои гуногуни 

таълиму тарбия вуҷуд доштанд. Масалан, дар Чини Қадим 

низоми тарбияи ҷисмонии "у-шу", дар Юнону Спарта низоми 

"ҷомеаи ғуломдории гимнастика, бозиҳои олимпӣ" ва дигарҳо. 

Баъдтар чунин низомҳои таълиму тарбияро Франсуа Рабле, Ян 

Амос Каменский, Томас Мор, Жан Лок, Иоган Песталотсий, 

Лестгаф П.Ф. ва дигарон таҳия кардаанд. Аксарияти ин 

таълимот ҷараёнҳои гуногун, ақидаҳои қобили қабул ё 

машкуки миллатҳои гуногунро дарбар мегиранд. 

Таълимот ва андешаҳои Сино низ дар қатори ин андешаву 

афкор ба низоми таълиму тарбия таъсир расонида, ба 

барқароршавии низомҳои гуногуни таълиму тарбия, аз он 

ҷумла, ба тарбияи риёзӣ ҳам мусоидат намудааст. Масалан, ба 

андешаи ӯ, ҷомеа бе муовинат тараққӣ карда наметавонад. Дар 

ҷомеае, ки адоват ҳукмрон аст, қобилияту истеъдоди инсон низ 

инкишоф намеёбад. Ин аст, ки Сино одамонро ба сулҳу 

муовинат даъват намуда, менависад: "Эй бародарон,... ба ҳам 

оед ва бардоред пардаҳоро аз рӯи уқуми хеш, то баъзе аз шумо 

                                                           
5 Ниг.:  Мањмадов А. Н. Фалсафаи  варзиши  Абўалї Сино. Душанбе, 2005.-

С.3. 

мар баъзеро мутошаат кунад ва баъзе аз шумо аз баъзе камол 

ёбад"6. 

Мутафаккир ҳамбастагӣ ва сулҳу оромиро аз фазилатҳои 

хуби инсонӣ дониста, таълим медиҳад, ки ҳар як шахс бояд дар 

рӯҳияи хулқу атвори нек тарбият ёбад. Бузургии мактабу 

таълимоти Сино, ба ақидаи мо, аз он иборат аст, ки ӯ воситаҳои 

асосӣ ва усулҳои таълиму тарбияро дар шафати илмҳои 

гуногун пайванд дода, бо далелҳои дақиқи таҷрибавӣ амалӣ 

намудааст. Баъзе андешаҳои фалсафии ӯ, новобаста ба он, ки аз 

тарафи Муҳаммад Ғаззолию Фахруддини Розӣ ва дигар 

файласуфону донишмандон зери тозиёнаи танқид гирифта 

шуда буданд, лекин вобаста ба замону зиндагии Сино назар ба 

дигар мутафаккирон пешқадамтару прогрессивӣ буданд. Ин 

аст, ки ӯро бештар ба ақидаҳои материалистӣ доштанаш 

илоҳиётшиносон танқид менамуданд. 

Ӯ ақлро меъёри рушду нумӯи ҷомеа дониста, гуфтааст, ки 

каси боақл нотарс, далер ва шуҷоъ аст: "Ориф далер бошад. Ва 

чаро чунин  набувад. Ва вай аз марг напарҳезад ва сахӣ ва 

ҷавод бошад. Ва чаро чунин набувад ва вай аз дӯстдоштани  

ботил дур аст. Ва гуноҳҳо авф кунад. Ва чаро чунин набошад 

ва нафси ӯ бузургтар аз он аст, ки ҳеҷ зиллати башарӣ ӯро 

мунзаиҷ накунад ва кина ва ҳақ  дар ёди вай намонад. Ва чаро 

чунин набошад...”7. Ба ақидаи ӯ ҳамаи бедодӣ ва разилиҳо аз 

сустии ахлоқу одоби одамон падид меояд. Аз ин рӯ, нақши 

ақлу донишро дар таълимоти худ хеле баланд нишон дода, 

бартараф намудани разолату қабоҳатро дар такмилу инкишофи 

маънавиёт мебинад. 

Дар таълимоти ӯ тараққӣ ва такомули ҷисму маънавиёти 

инсон на танҳо ба дониш ва сифатҳои нек, балки ба риёзат 

(варзиш) алоқаманд мебошад. Ба ақидаи ӯ, агар қувваҳои 

бадан бар ақл ғолиб оянд, мувозинати инкишофи 

                                                           
6Ниг.: Фахриддини Розӣ. Шарҳи рисолат-ут-тайр. Дар китоби: Чаҳордаҳ 

рисола.  

Теҳрон. -С.182 
7Абӯалӣ ибни Сино. осори мунтахаб.ҷ.1. Д.1980 . -С.252 

характери инсон вайрон мешаванд. Агар ҷисм солим бошад, 

рӯҳ низ солим аст, инро шарти асосии тараққиёти инсон 

мешуморад. Вале ӯ инкишофи маънавии инсон ва беҳудагии 

бартарии қувваи баданро ба назар гирифта, ба инсон таъсир 

бахшидани дониш ва қувваҳои ҳиссиро низ эътироф намудааст, 

ки ин масъала дар "Китоб- уш-шифо", ''Китоб - ун-наҷот”, 

"Мабдаъ ва маод", “Рисолаи Туҳфа", "Нафс" баён шудааст8. 

Тарафи дигари бузургии таълимоти Сино аз он иборат аст, 

ки ӯ бештар ба илмҳои табиӣ ва дақиқ такя намуда, ақидаҳои 

таълимиву тарбиявии худро ғанӣ мегардонад. Масалан, дар 

китоби "Қонуни тиб" ин мутафаккири борикбин баъзе ченакҳои 

илми варзишро бо қонунҳои асосии илми тиб мувофиқа 

намуда, тарбияи баданро ҳамчун илме, ки сиҳатии инсонро 

муҳофизат менамояд, муаррифӣ мекунад. Ба ақидаи Сино, 

илми риёзат таъсири машқҳои варзиширо ба организми  инсон 

меомӯзад ва назорати тиббиро барои пешгирӣ намудани 

беморӣ ва дигар ҳолати варзишгарон ҳатмӣ мешуморад. 

Асоси ақидаҳои риёзии Синоро ҳифзи саломатии инсон 

дарбар мегирад, ки аз илми тиб сарчашма гирифтаанд. Ӯ вобаста 

ба ин дар "Уруҷуза фи-т-тиб" менависад: "Тиб асосан ҳомии 

саломатист. Вай касалро аз рӯи нишондодҳои дар бадан 

оризшудааш шифо мебахшад". Ин илмро ба қисматҳои ҷудогона 

тақсим намуда, аз ҳолатҳои табиӣ сар карда, то миҷоз, баёни 

рангҳо, тағйири ҳаво ва умуман, масъалаҳои умдатарини тибро 

мавриди таҳлил қарор додааст. Аз он ҷумла, дар ин асар  зарурати 

варзиш, ҳолат ва манфиати онро чунин арзёбӣ менамояд: 

"Дараҷаи мӯътадили варзиш хуб аст, пас лозим меояд, ки ҳамин 

ҳолати мӯътадил нигоҳ дошта шавад. Он (варзиш) баданро 

мӯътадил гардонида, чизҳои ношоям ва нодаркорро берун 

мебарорад. 

Варзиш, аз як тараф, узвҳоро барои хуб қабул намудани ғизо 

тайёр намояд, аз тарафи дигар, барои дуруст нашъунамо ёфтани 

хурдсолон кӯмак мерасонад. Агар дараҷаи варзиш аз ҳад гузарад, 

                                                           
8Ниг.: Султонов У.Ақидаҳои фалсафӣ, иҷтимоӣ ва ахлоқии Абӯалӣ Ибни 

Сино. -С.114 

он рӯҳро суст намуда, касро хастаю бефароғат мекунад. Илова 

бар ин,ҳароратро   беҳад   баланд намуда,   андомро   берутубат   

мегардонад. Асабҳоро аз барзиёдии риёзат заиф кунонида, 

баданро фартут ва умрро кӯтоҳ мекунад. Баробари ин, дуру дароз 

роҳату таносоӣ намудан раво нест, зеро ки аз он манфиате 

намебарояд. Роҳати зиёд баданро бо ахлотҳои нодаркор пур 

карда, онро барои қабули ғизо қадре ҳам омода намекунад"9. 

Дар ин ҷо муаллиф хусусиятҳои варзишро аз нуқтаи назари 

тиббӣ баҳо додааст, ки барои таълиму тарбияи мураббиёни 

соҳавӣ дастури хуби илмию методӣ шуда метавонад. 

Баъзан намудҳои ҳаракат низ дар  низоми тарбияи бадан аз 

назари Ибни  Сино ба машқҳои даставии алоҳида тамоюли 

педагогидошта дохил мегарданд. Масалан, найзапартоӣ, 

тирандозӣ аз камон, баробари асп давида онро савор шудан, 

шамшербозӣ, дастхобонӣ ва ғ. Аксарияти ин намудҳо ба гурӯҳи 

машқҳои бузургҳаҷме дохил мешаванд, ки вобаста ба мақсаду 

вазифаҳои худ ин намудҳо дар раванди таълиму тарбия истифода 

бурда мешаванд. 

Дар нақшаи мазкур мо кӯшиш намудем, ки қисми асосии 

низоми тарбияи ҷисмонии Абӯалӣ ибни Синоро нишон диҳем, 

ки дар он аксарияти намудҳои варзиш ва ҳолату хислатҳои 

тарбияи ҷисмонии замони ӯ дарҷ ёфтаанд. Омӯзиши ин низоми 

таълимот на танҳо барои омӯзгорони тарбияи ҷисмонӣ ва 

мураббиён, балки барои варзишгарону тибби варзиш ва 

табибоне, ки барои барқарор ва аз бемориҳо эмин нигоҳ 

доштани одамон кӯмак мерасонанд, хеле муфид мебошад. 

Низоми тарбияи ҷисмонии Абӯалӣ ибни Сино барҳақ 

маводи таърихӣ ва методологии варзишие мебошад, ки то ҳол 

дар низоми умумии варзишӣ қиёс надорад. Ин низом дар тӯли 

асрҳо аз Осиёи Миёна ва Эрон ба Ҳиндустон гузашта, оҳиста-

оҳиста вобаста ба шароит ва намудҳои дигари варзиши 

миллату халқиятҳои мавҷуда омехта шуда, таълимоти нави 

фалсафии тиббию варзиширо эҷод намуданд. Бисёр намудҳои 

                                                           
9Абӯалӣ Ибни Сино.Осори мунтахаб. Ҷилди 2. -Душанбе, “Ирфон”. -1985.-  

С. 262-263. 

варзиши якҳарбаи шарқӣ, шамшерзанӣ, бо найзаҷанг, гӯштини 

"'Ҷудо”-и ҷопонӣ ва дигар намудҳои варзиши мухталифе, ки 

дар мамлакатҳои Шарқ имрӯз роиҷ мебошанд, системаи 

тарбияи ҷисмонии  Абӯалӣ ибни Синоро на танҳо аз рӯи иҷрои 

намудҳои машқ ва варзиш, балки аз рӯи сифатҳои иродавӣ ва 

ғояҳои равоншиносии ӯ истифода мебаранд. 

Маълум аст, ки варзишгар ҳангоми иҷрои варзиш ба бисёр 

монеаҳои дохилию берунӣ дучор мегардад. Барои бартараф 

намудани онҳо ташаккули сифатҳои иродавӣ нақши хеле калон 

мебозад. 

Сифатҳои асосии иродавие, ки аз низоми тарбияи ҷисмонии 

Сино дар намудҳои варзишҳои шарқӣ истифода мебаранд, ин 

қатъият, худдорӣ, ҷасурӣ, мардонагӣ ва боинтизомӣ мебошанд. 

Масалан, вақте ки намуди гӯштини "дзю-до”-и ҷопониро таҳлил 

менамоем, бечунучаро намуди дувуми гӯштини тоҷикие, ки 

Абӯалӣ ибни Сино дар китоби "Қонуни тиб" овардааст, пеши 

назар меояд. Тарзи салом, ҳурмату эҳтиром, либоси гӯштингирӣ 

доштан, бо дасту пой кор кардан, мувозинатро тағйир дода, аз пой 

афтонидан ва боз чандин усулҳое мавҷуд ҳастанд, ки бо каме 

тағйироту иловаҳо шакли дигар гирифтаанд. Ҳамаи ин ба он 

далолат менамоянд, ки мақоми Абӯалӣ ибни Сино дар рушду 

нумӯ ва таълиму тарбияи ҷисмонӣ ва варзиш хеле бузург буда, 

ӯбарои пайдоиши намудҳои нави варзиш хизматҳои шоёне 

намудааст. 

Ба ақидаи Ибни Сино, қувват асос ва манбаи тағйироту 

ҳаракат буда, бо мафҳуми имкон  ҳаммаъност. Дар "Китоб-уш-

шифо" Абӯалӣ ибни Сино қувватро асоси  ҳаракат номад ҳам, 

ҳолати имконии онро абадӣ нашуморидааст. Мутафаккир дар 

низоми тарбияи ҷисмонии хеш усул ва навъҳои мухталифи 

эҷодӣ қувваи дасту пои инсонро низ таҳлил намуда, восита ва 

намудҳои варзишро барои машқварзӣ пешниҳод намудааст. 

Дар "Таъбир-ур-рӯъё" вобаста ба ягонагии ҷисму нафс 

менависад, ки "Инсон мураккаб аз ду ҷавҳар аст: нафс ва 

бадан"10. Ба ақидаи ӯ, нафсу ҷисм дар мартабаи пайдоиш 

якхела мебошанд. 

Аммо таснифи (классификатсияи) нафс дар таълимоти 

мутафаккирони тоҷики асрҳои миёна гуногун аст. Аз он ҷумла, 

Сино нафсро ба се гурӯҳҷудо намудааст: наботӣ, ҳайвонӣ ва 

инсонӣ ё нотиқа. 
Вобаста ба умури табиии қувва менависад, ки ҳафт навъи 

қувваи табиӣ ҳаст, ки онҳо аз ҷиҳати шаклу намуд аз ҳамдигар 
фарқ доранд. Дар байни онҳо қувваи дувум қувватест, ки ба 
андом шакл, андоза ва мутаносибӣ мебахшад, қувваи панҷум ба 
узвҳои бадан ғизои муносибро мерасонад2. Дар тадбири 
ҳаракат бошад, аз нигоҳи илми тиб чунин мегӯяд: “Ба варзиш аз 
ҳад зиёд дода нашуда, аз он дур ҳам нашав, балки мӯътадилона 
рафтор намо. Бештар бо узвҳои дасту по ҳаракат кун, то ки 
иштиҳои ношоям (аз онҳо) хориҷ шаванду дасту пой сабук 
гарданд. Ё ба тариқи пиёдагардӣ ё ба воситаи гӯштингирӣ 
(кашмокашӣ) ҳаракати узвҳоро то дараҷае давом деҳ, ки 
суръати нафаскашӣ тез шавад. Шахси лоғар бояд камтар машқ 
кунад, то ки ҷисмаш боз зиёдтар ҳал нашавад. Шахси сергӯшту 
равған бояд бештар варзиш пазирад ва агар шикамкалон бошад, 
камарбанд гирад”11. 

Дар ин ҷо ӯ варзишро бештар барои мӯътадил нигоҳ 
доштани саломатии инсон аз назари тибби варзиш шарҳ 
додааст, ки ин бештар ба тарбияи ҷисмонӣ марбут аст. 
Махсусан, масъалаи барқароршавии суръати нафаскашӣ, ки дар 
варзиш барои варзишгарон мақоми хосса дорад, бо усулҳои 
амалӣ: тариқи пиёдагардӣ ё ин ки ба воситаи гармшавии 
гӯштингирӣ пешниҳод карда шудаанд. Масъалаи мазкур имрӯз 
ҳам барои мураббиёну омӯзгорони соҳаи тарбияи ҷисмонӣ ва 
варзиш ҳамчун дастури корӣ истифода бурда мешаванд. 
Бештар дар намудҳои варзиши тез давидан, гӯштингирӣ, 

                                                           
10Таъбир-ур-руъё. -С.4 
11Ниг.: Абӯалӣ Ибни Сино. Осори мунтахаб. Ҷилди 2. -Душанбе, “Ирфон”. 
-1985.- С.259. 

шиноварӣ ва дигар намудҳои якҳарбаи шарқӣ барқарор 
намудани суръати нафаскашӣ нақши муҳим дорад. 

Дар ин намудҳо бештари варзишгарон аз ҳисоби вақт ва 
кушодашавии марҳилаи дувуми суръати нафаскашӣ ба 
комёбиҳои варзишӣ ноил мегарданд. Сино ҳанӯз дар замони 
давлатдории Сомониён низоми махсуси барқарор намудани 
суръати нафаскаширо бо усулҳои дар боло баёншуда эҷод 
намудааст. Марҳилаи дувуми кушодашавии суръати 
нафаскашӣ марҳилаест, ки кори узвҳои организми варзишгарро 
ба танзим дароварда, дар чорчӯбаи мувозинати махсус нигоҳ 
медорад. Дар ин марҳила организми инсон имкониятҳои 
ниҳоии дохилии худро аз ҳисоби суръати мӯътадили 
нафаскашӣ мавриди истифода қарор медиҳад, ки барои 
варзишгар хеле муфид мебошад. 

Ҳамин тавр, Абӯалӣ ибни Сино дар таълимоти хеш оид ба 

варзиш обутобдиҳии бадан, инкишофи узвҳои ҳиссӣ, ба танзим 

даровардани мушакҳои китфу бозу ва бештар истифода 

намудани намуди гимнастика, бозиҳои серҳаракат ва оббозӣ 

дар оби хунукро пешниҳод менамояд. Дар раванди тарбияи 

ҷисмонӣ баъзе намуд ва усулҳои мусобиқавиро низ пешниҳод 

менамояд, ки онҳо баъзан дар шакли бозӣтасвир гардидаанд. 

Ин аст, ки эътирофи таълимот ва нуфузи афкори Ибни Синоро 

то имрӯз мутахассисон ба ду қисм чудо намуда, омӯзиши 

ақидаҳои ӯро ба сифати таълимоти  марказӣ қарор додаанд. 

Хусусан, дар бисёр соҳаҳои илм масъалаи таълимоти сабабияти 

ӯ то имрӯз ба таври пурра истифода бурда мешавад. 

Ба ҳамаи ин қонеъ нагашта, Абӯалӣ ибни Сино дар бораи 

набзи варзишгар, шиддат ва қувваи он чунин менависад: "Агар 

варзиш ба дараҷаи ифрот расад ва қариб боиси ҳалокат гардад, 

ҷамъии он чизеро ба амал оварад, ки аз анволи ҳалшавиҳо ба 

амал оянд ва набз ба набзи кирмӣ баргашта, сипас ба изофаи 

нотавонию хурдӣ ба сӯи ноҳамворию оҳистагӣ бигарояд"121. 

Умуман, Абӯалӣ ибни Сино набзи инсон, қалбу рӯҳ ва дигар 

узвҳои баданро аз назари фалсафаи варзиш мавриди таҳлилу 

                                                           
12Њамон љо -С.259. 

омӯзиш қарор дода, аз худ осори гаронбаҳои илмии асосноке 

боқӣ гузоштааст, ки барои раванди таълиму тарбия ва рушду 

нумӯи  намудҳои гуногуни варзиш, аз ҷумла, гӯштин аҳамияти 

бузурги илмию амалӣ дорад. 

 

Паҳлавон Маҳмуд ва нақши ӯ дар эҳёи 

гӯштингирӣ 

Паҳлавон Маҳмуд (тав. 1247, Хоразм – вафоташ 1326, 

Хева) яке аз бузургони дунёи илму адаби мардумони 

тоҷиктабори Осиёи Марказӣ ва паҳлавонони ҷавонмарду 

номдори асрҳои ХIII-ХIV  мебошад, ки бо ашъори ноб ва 

нақши паҳлавонии хеш ба дунёи маънавии мардуми Шарқ 

таъсири бузурге гузоштааст. Паҳлавон Маҳмуд (номҳои 

дигараш - Пуриёи Валӣ, Пуриё, Пурёр, Париёр, Қитол, 

Паҳлавон Маҳмуди Қитолии Хоразмӣ) сӯфӣ ва шоири 

ширинкаломест, ки дар варзишҳои зӯрхона ва пешаи паҳлавонӣ 

нуфузи беҳамтое дошт. 

Паҳлавон Маҳмуд дар Хоразм замоне ба дунё омадааст, ки 

Ҳалокухон бо дастури Қубилайхон - хони  муғул барои тасхири 

қалъаҳои исмоилия ва фатҳи Бағдод рӯ ба Ғарб ниҳода буд. 

Мавриди зикр аст, ки илова бар минтақаҳои номбурда, ки 

маркази онҳо Ҳирот буд, заминҳои самти шимол ва андаке дар 

ҷануби Урганҷ то канори шарқии дарёи Хазар низ дар 

қаламрави қудрати Ҳалокухон қарор дошт. Дар салтанати 

фарзанди вай Абоқоон паҳлавон Пурёи Валӣ солҳои такомули 

ҷисмонии хешро, ки ба 28-30-солагии ӯ мувофиқ меомад, аз сар 

мегузаронид. Тайи ин солҳо ва дар раванди ин ҳаводису 

гирудорҳои сиёсӣ ду давраи комилан мушаххаси ҳаёт ва 

зиндагии паҳлавон Пурёи Валӣ гузаштааст. 

Давраи аввал давраест, ки замони то 40-солагӣ рӯзгори 

паҳлавонӣ ва рушди ҷисмонию номофарии ӯро ба унвони як 

ҷаҳонпаҳлавон фаро гирифтааст. 

Давраи дувуми зиндагии ӯ рӯзгори пас аз 40-солагӣ ва 

вуруд ба ҷаҳони адабу ирфон, майл ба мақоми вилояту қутбият 

ва иртифоъ ба қуллаи аълои басирати орифона мебошад. Дар 

солҳое, ки ҳукумат ниҳоди феодалӣ дошт ва ба мардум ситами 

зиёд мешуд, озодмардоне буданд, ки дар баробари чунин ситам 

хомӯш намемонданд, наҳзатҳои пай дар пай ба шаклҳои 

гуногун ба хотири дурахши дирафши озодӣ ва паноҳи устувори 

ормонҳои зиндагӣ ва ниҳоди воқеии дину ойин ва рӯзгори 

муназзаму пурнишот бо талошу ибтикори онон барпо мегашт. 

Яке аз дурахшонтарин чеҳраҳои ин пайкор, ки перомуни 

футувват ва ирфон ва дар намои паҳлавониву ҷавонмардӣ 

фаъолият дошт, Паҳлавон Маҳмуди Хоразмӣ аст. Нақши ӯ дар 

ин талошу пайкорҳо, чи ба унвони як паҳлавон ва чи ба унвони 

як андешавар ва ормонгаро, ҷовидона аст. Паҳлавон Маҳмуд ба 

унвони орифи андешапардоз қуфли хамӯшӣ аз забон 

бармегирад, усули пардохтшудаи ақидавии ӯ шакл мегирад ва 

ӯбо забони нерӯманду муассир мегӯяд: 

 

Басе гуфтам дуову боз гӯям 

Дар он соат, кибо Ҳақ роз гӯям. 

Ки дар дунёву уқбо суд бодаш, 

Илоҳо, оқибат Маҳмуд бодаш. 

 

Ӯ то салтанати бадшугуни  Абӯсайид зинда буд ва бо 

таваҷҷуҳ ба воқеаҳои ин солҳо ва эҷоди як мавҷи зидди баъзе 

фирқаҳои ислом ва афсонаҳое, ки дар бораи Паҳлавон ба ҷой 

мондааст, ин овозаи ғайримантиқӣ интишор  меёбад, ки Паҳлавон  

Маҳмуд низ дар низое, ки сабти таърих аст, мавриди туҳмат ва 

баъдан марг қарор гирифтааст. 

Дар бораи тағйири аҳвол ва таваҷҷуҳ ва илтифоти 

Паҳлавон Маҳмуд ба ирфон низ ривоятҳои гуногуне вуҷуд 

доранд. Ба ривояте, паҳлавоне ҳиндӣ барои гӯштӣ гирифтан бо 

вай ба Хоразм омад. Ва ба ривояти дигар, яке аз подшоҳони 

Ҳинд  ӯро барои гӯштӣ бо як паҳлавони ҳиндӣ даъват кард. 

Пуриёи Валӣ  модари он паҳлавонро дар ҳоли истиҳола ва зорӣ 

дид, ки аз Худо пирӯзии фарзандашро талаб мекард. Пуриё 

барои шод кардани дили ӯ тасмим гирифт, то дар он набард 

пушти худро ба дасти паҳлавони ҳиндӣ ба замин расонад.  

Гӯянд, ки дар анҷоми ин сабқат кашфи ҳолу андешае ба ӯ даст 

дод ва лақабе Париёр низ баъди ҳамин ҳодиса ба ӯ дода шуд. 

Бояд тазаккур дод, ки дар бисёр минтақаҳои тоҷикнишини 

Осиёи Марказӣ  баъзан нафароне, ки қувваи ҷисмониашон аз 

ҳад зиёд ба назар мерасад, мардум онҳоро «паривара» ва ё ин 

ки «парӣ ёраш гардидааст» мегӯянд. Дар ин замина, 

мутафаккири бузурги халқи тоҷик Абдураҳмони Ҷомӣ низ дар 

«Нафаҳот-ул-унс» гуфтааст, ки лақабҳои Бухиёр ва Пакиёр аз 

лақабҳои Пуриёи Валӣ будааст. 

Умуман, нисбат ба ному тахаллуси ин шахсияти маъруф дар 

таърихи адабиёту фарҳанг ақидаҳои гуногуне мавҷуд мебошад. 

Аммо мусаллам он аст, ки ӯро дар сарзамини ба дунё омадааш касе 

Пуриёи Валӣ ном намегирифт, чунки дар забони мардуми ин 

минтақа номгузорӣ хусусиятҳои худро дошт. 

Ӯро, ба андешаи мо, дар зодгоҳ ва навоҳии дуру наздики 

диёраш Паҳлавон Маҳмуд, Пири кор, Пурёр ё Пири валӣ ном 

мегирифтанд, ки ин дар Хуросону Мовароуннаҳр баъдан ба 

Пуриёи Валӣ мубаддал шуд, мисли Шоҳпур, яъне писари шоҳ. 

Ҳатто муаллифи «Маҷолис-ул-ушшоқ», ки наздиктарин 

тазкиранавис ба замони Паҳлавон Маҳмуд аст, лақабашро 

«Пурёр» ёд кардааст. Дар китоби «Таърихи варзиши бостонии 

Эрон: зӯрхона» чунин омадааст, ки Пуриё таркибе аз ду калима 

- парӣ ва ёр аст ва бар касоне итлоқ мешуд, ки дар анҷоми 

корҳои бузургу шигифтангез мумтоз бошад. Калимаи «валӣ» 

дар ин ном на ба маънии номи падар ё авлиё омадааст, балки ба 

маънии “мураббӣ, соҳиб ё хоҷа” мебошад. 

Дар «Риёз-ул-орифин» дар бораи ин паҳлавони машҳур 

чунин омадааст: «Исми шарифаш Паҳлавон Маҳмуд машҳур ба 

Пуриёи Валӣ. Байни хосу ом машҳур ва маъруф ва ба фазоили 

сурӣ ва маънавӣ мавсуф, аҳволи фархундаи мисолаш дар 

кутуби таворих ва тазкираи шуаро ва урафо мазкур. Гӯянд, касе 

дар қуввату қудрат бо вай баробарӣ накарда, баъзе ӯро писари 

Пуриёи Валӣ дониста ва бархе ин лақабро бар худи он ҷаноб 

баста (ба ҳар ҳол), орифе комил ва комиле восил буда, ҳақоиқ 

ва маорифи бисёр аз вай бурузу зуҳур намуда, маснавии «Канз-



41 
 

ул-ҳақоиқ» аз манзумоти он ҷаноб аст. Баъзе аз ашъори он 

китоб ва «Гулшани роз» ба ҳам омехта, ғолибан аз «Канз-ул-

ҳақоиқ» дар соли 703 сурати итмом ёфта ва Шайх Шабистарӣ 

ҳабдаҳ сол баъд аз он «Гулшан»-ро манзум намуд. Вафоташ 

дар санаи 722 ҳиҷрӣ дар Ҳайвақи Хоразм  аст. Гӯянд, дар шабе, 

ки вафот ёфт, ин рубоиро гуфт ва алассабоҳ мурда бар 

саҷҷодааш ёфтанд: 

 

Имшаб зи сари сидқу сафои дили ман, 

Дар майкада  он ҳушрабои дили ман. 

Ҷоме ба кафам дод, ки бистону бинӯш, 

Гуфтам: “Нахӯрам”. Гуфт: “Барои дили ман». 

 

Вафоти ӯро дар соли 722 ҳиҷрии қамарӣ дарҷ кардаанд, 

вале бо таваҷҷуҳ ба ин ки замони дарҷи «Канз-ул-ҳақоиқ»-ро 

703 ҳиҷрӣ мегӯянд ва вобаста ба изҳори худи Паҳлавон 

Маҳмуд - “Чӣ хуфтӣ, умр бар панҷоҳ омад, Кунун бедор шав, 

гар гоҳ омад” - метавон гуфт, ки соли таваллудаш тахминан 

бояд 653 ҳиҷрӣ бошад. Маснавии «Канз-ул-ҳақоиқ», ки дар 

соли 703 навишта шудааст, аз ӯст. Ҳамзамон, ин маснавиро дар 

феҳристи бархе китобҳо ба иштибоҳ аз Шайх Аттори 

Нишопурӣ ё Шайх Муҳаммади Шабистарӣ донистаанд. Ин 

китоб фарогири панҷ мақола ва 1300 байт аст, дар охири китоб 

онро ба Аттор нисбат додаанд, аммо номи Маҳмуд дар ашъор 

тасреҳ шудааст. Ашъори зерин аз маснавии «Канз-ул-ҳақоиқ»-

и Паҳлавон Маҳмуд мебошад: 

 

Биҳишту дӯзахат бо туст дар пӯст, 

Чаро берун зи худ меҷӯйӣ, эй дӯст. 

Агар ту хӯйи хуш дорӣ ба ҳар кор, 

Аз он корат биҳишт ояд падидор. 

= = = 

В-агар хӯйи бадат андар рабояд, 

Аз он ҷуз дӯзахӣ чизе наояд. 

Даҳони ту калиддонест ҳамвор, 

Забони ту калид, онро нигаҳ дор! 

= = = 

Биҳишту дӯзахатро як калид аст, 

Калиде инчунин ҳаргиз кӣ дидаст? 

К-аз ӯ гаҳ гул дамад дар боғу гаҳ хор, 

Гаҳе  ҷаннат кушояд з-ӯ, гаҳе нор. 

= = = 

Забонатро калиде ҳамчунон дон, 

Бад-он, к-ат орзӯ бошад, бигардон, 

Дар ин олам назан аз неку бад дам, 

Ки ҳам Иблис мебояд, ҳам Одам. 

 

Дар ибтидои китоб пас аз ҳамд ва дуруд ба Муҳаммад 

пайғамбар (с.а.) хулафои рошидин мадҳ шуданд. Китоб дорои 

матолиби ирфонӣ ва ахлоқӣ дар бораи эшон, шаҳодат, таҳорат, 

намоз, рӯза, закот , ҳаҷ, ҷиҳод бо нафс, ишқ, мизон ва қиёмат 

аст, ки дар зимни ҳикоёте омадааст. 

Агар мо ба таҳлилу таҳқиқот нисбати ин шахсияти бузург 

дурусттар назар афканем, равшан дарк менамоем, ки забон, 

хулқу атвор ва пешаи паҳлавонии ӯ сирф тоҷикӣ будааст. Яъне, 

тамоми ашъор, рафтору кирдор, тафаккури баён ҳама тоҷикона, 

ҳатто аз ҳаво ба тахтапушт хобонидани ҳариф, эҳтиром ва 

муносибати ҷавонмардона ба паҳлавон ва гӯштӣ, ки дар ҳама 

ривояту сарчашмаҳо вомехӯрем, хоси ин шахсияти бузург 

мебошад. 

Дар бораи зодгоҳи ӯ ривоятҳои зиёде мавҷуд аст. Баъзан 

ӯро аз мардуми Урганҷ, баъзе аз мардуми Ганҷа ва баъзи дигар 

ӯро аз мардуми Салмос донистаанд. Аммо мусаллам аст, ки ӯ 

дар Хоразм ба дунё омадааст  ва бо ин ном, яъне Паҳлавон 

Маҳмуди Хоразмӣ дар кишварҳои Осиёи Марказӣ маълуму 

машҳур аст. Паҳлавон Маҳмудро танҳо бо далелҳои 

паҳлавонию ҷавонмардӣ не, балки бо сифатҳои некӣ, 

соҳибахлоқӣ, устодӣ, орифӣ ва чун марди майдони шеъру 

шоирӣ низ мешиносанд. Агар дар олами ҷавонмардон дар 

мавқеи пириву муридӣ симову шахсияти ҳазрати Алӣ (р.а.) ва 

Баҳоваддини «балогардон»-и нақшбандӣҷои махсус дошта 

бошанд, Паҳлавон Маҳмуд низ шояд нафаре буд, ки чунин 

мартабаро дар пешаи паҳлавонӣ нигоҳ доштааст. 

Ӯ марди номдоре буд, ки ба дармондагон ёрӣ ва ба 

бечорагон кӯмак мерасонид. Бинобар ин, аҳли футувват ва 

паҳлавонон ном ва ашъорашро дар тамрину тарбия ва 

зӯрхонаҳо ҳамеша замзама менамуданд. Паҳлавонон ба 

ҷавонмардон то ҳанӯз ба ӯ чун устоду пешвои гӯштӣ эътирофу 

эҳтироми хосса доранд. Ба замми ин, хизматҳои Паҳлавон 

Маҳмуд дар рушду эҳё намудани пешаи паҳлавонӣ баъди 

истилои муғул дар таърихи фарҳанги мардуми форситабор хеле 

бузург аст. Хусусан, баъди забт намудани Эрон муғулҳо ҳама 

фарҳангу суннатҳои миллиро ба хоку бод яксон карда, 

зӯрхонаву дигар намудҳои варзишро аз байн бурда буданд. 

Бояд эътироф кард, ки эҳёгари зӯрхонаву дигар пешаҳои 

паҳлавонӣ дар эронзамини асрҳои миёна Паҳлавон Маҳмуд аст, 

ки аз Осиёи Марказӣ ин намудҳои милбозӣ, каббодабозӣ, 

сангбардорӣ, гӯштӣ ва чархиданро боз ба Эрон баргардонид ва то 

имрӯз мақому мартабаи эшон дар ин кишвар хеле баланду болост.  

Ҳусайн Партави Байзам менависад:«Дар як тумори қадимӣ 12асл 

бо унвони аслҳои асосии паҳлавонӣ ва ҷавонмардӣ омада, ки аз 

онҳо бо номи усули Пуриёи Валӣ ёд шудааст. Аз ҷумлаи ин усул 

“эҳтиром ба пешина ҳунармандон, дурӯғ нагуфтан, дашном 

накардан, тарки намоз накардан ва  муҳаббат ба мардум” аст. Дар 

заминаи фунуни гӯштӣ низ 360 фанро ба ӯ нисбат додаанд. 

Бар замми ин ҳама, Паҳлавон Маҳмуд  ҷавонмарде будааст, 

ки адабаш аз паҳлавонию зӯрмандӣ болотар меистод, чунки аз 

илму адаб, дину мазҳаб ва донишҳои замонаш хеле бохабар 

будааст. Масалан, дар «Саҳеҳан» ба ривояти Абӯҳурайра 

разиаллоҳу анҳу чунин омадааст, ки Расул салалоҳу алайҳи 

вассалам фармудаанд: «Лайса шадиду бисаръати иннама шадиду 

аллази ямлик нафсаҳу индал ғазаби». Яъне, паҳлавонӣ ба гӯштин 

гирифтан нест, ки касеро биандозад, балки мард он кас бошад, ки 

дар ҳоли ғазаб худро нигоҳ дорад  аз хашм рондан. Ва мард дар 



44 
 

ҳоли ғазаб дар дасти шайтон чунон асир аст, ки гӯё дар хами 

чавгони ӯст. 

Дарвоқеъ, аз ашъори пур аз андешаҳои иҷтимоии Паҳлавон 

Маҳмуд бармеояд, ки ӯ бо рафтору гуфтори орифонаи хеш дар 

таълиму тарбияи ҷавонмардиву  паҳлавонӣ аз сарчашмаҳои 

илмию динӣ истифода менамудааст. 

Паҳлавон Маҳмуд ба ғайр аз шоирию паҳлавонӣ пешаи 

пӯстину кулоҳдӯзӣ низ доштааст. Бояд гуфт, ки умуман 

зиндагиномаи ин марди бузург бо афсонаву ривоятҳо 

даромехтааст, ки миёни мардум мақоми хосае дорад. Зимни ин 

гуфтаҳо, андешаҳои иҷтимоии вай  доираи васеи ҳаёт ва 

фаъолияти одамонро дарбар дошта, паҳлӯҳои гуногуни урфу 

одат, дину мазҳаб ва муносибати инсонҳоро фаро мегирад. То 

имрӯз аз Паҳлавон Маҳмуд маҷмӯаи рубоиёт ва ашъори 

парокандае боқӣ мондааст, ки онҳо низ ба пуррагӣ дастраси 

умум нестанд. 

Бояд гуфт, ки ашъори ӯ моломоли ақидаҳои иҷтимоӣ, 

қудратмандӣ, ҷавонмардиву саховатмандӣ буда, на танҳо дар 

доираи ҳаводорониназмаш, балки дар фолклор ё худ фарҳанги  

мардумӣ  низ мақоми хосае дорад. Масалан, ин рубоии 

машҳуре, ки ҳамеша вирди забони мардум аст, ба қалами 

Паҳлавон Маҳмуд тааллуқ дорад: 

 

Омад рамазон, на соф дорем, на дурд, 

Аз чеҳраи мо гуруснагӣ ранг бибурд, 

Дар хонаи мо зи хӯрданӣ чизе нест, 

Эй рӯза, бирав, в-арна туро хоҳем хӯрд. 

Дар ин рубоӣ шоир бо ҷасорат ва озодандешона ҳаёти 

иҷтимоии замонашро пеши рӯ оварда, ҳолати камбизоатию 

нодории мардумро нишон додааст ва як навъ эътирози 

иҷтимоии хешро нисбат ба вақту замон баён намудааст. 

Дар рубоии дигар Паҳлавон Маҳмуд  ахлоқи костаи баъзе 

ҳоҷиёни фиребгарро зери тозиёнаи танқид гирифта, онҳоро 

шуҷоатмандона саркӯб менамояд: 

Ҳоҷӣ, ки зи Каъбаву Мино баргашта, 

Морест, ки рафта, аждаҳо баргашта. 

Зинҳор фиреби ҳарамашро махӯред, 

К-ин хонахароб аз Худо баргашта. 

 

Аҷиб ин аст, ки то ҳол баҳсҳои зиёде дар пояи шеърҳои ба 

роҳу равиши паҳлавониву ҷавонмардӣ иншонамудаи ӯ аз 

мадди назари мутахассисони соҳавӣ дур мондаанд, бо он ки 

иддае дар «Қомусу-л-аълом»-и Сомӣ, «Оташкада»-и 

Лутфалибеки Озар, «Намунаи адабиёти тоҷик»-и устод 

Садриддин Айнӣ ва ғайра сабт гардидаанд. Бархе онҳоро аз 

Рӯдакиву дигаре аз Хайём мехонанд. Дуруст аст, ки дар 

«Намунаи адабиёти тоҷик»-и С.Айнӣ, ки маъхаз аз 

«Оташкада»-и Озар аст, ин рубоии Одамушшуаро ба Паҳлавон 

Маҳмуд нисбат дода шудааст: 

 

Гар бар сари нафси худ амирӣ, мардӣ, 

В-ар бар дигаре нукта нагирӣ, мардӣ. 

Мардӣ набувад фитодаро пой задан, 

Гар дасти фитодае бигирӣ, мардӣ. 

 

Мисраи дувуми ин иқтибос дар осори устод Рӯдакӣ, ки 

борҳо дар Тоҷикистону берун аз он интишор ёфтааст, ба таври 

зайл мебошад: 

Бар кӯру кар-ар нукта нагирӣ, мардӣ … 

Нисбати ашъор ва ақидаҳои иҷтимоии ин шоири шуҷоъ ба 

таври лозими то ҳол  пажӯҳиши мукаммале ба назар намерасад. 

Танҳо як мақола аз ҷониби адабиётшиноси тоҷик 

Р.Мусулмонқулов соли 1963 дар маҷаллаи «Шарқи сурх» бо 

номи Паҳлавон Маҳмуд ё Хайёми Хоразмӣ»  чоп шуда буд, ки 

ин дар ҳамон замон ҷуръати бузург маҳсуб меёфт. 

Адабиётшинос Р.Мусулмонқулов маҷмӯаи рубоиёти 

Паҳлавон Маҳмудро, ки олими ӯзбек Т.Ҷалолов дар асоси 

маълумоти чанд тазкира тарҷумаи ҳол ва маҷмӯае аз 56 

рубоиро интихобан ба забони ӯзбекӣ баргардонида, чоп карда 

буд, зери тозиёнаи танқид қарор додааст. Тарҷумонҳо 

М.Муъминзода, Васфӣ, Т.Ҷалолов рубоиҳоро аз забони тоҷикӣ 

ба ӯзбекӣ баргардонида, ба хатоҳои ҷиддӣ роҳ дода буданд, ки 

профессор Р.Мусулмонқулов камбудиҳои онҳоро нишон 

додаст. Тоҷиктабор будани Паҳлавон Маҳмудро низ дар ин 

мақола муаллиф бо шарҳу баёни рафтору кирдор ва мантиқи 

шеърӣ хеле ҳақиқатнигорона баён намудааст. 

Воқеан ҳам шеъри Паҳлавон Маҳмуд саросар фарогири 

маънии баланд буда, тарзи тафаккури тоҷикона дорад. Ӯ дар 

шеър, ки онро мо «лаззати маърифат» мехонем, ба ҷуз аз 

сухани тоҷикӣ дигар сухан надошт. 

Яке аз муҳаққиқони шинохтаи итолиёӣ Анҷело 

Пиёмонтесе соли 1965 мақолае дар бораи Паҳлавон Маҳмуд 

чоп намуда, андешаҳои ҷолибе иброз менамояд. Ҳатто 

новобаста ба он, ки ӯ баъзан назарияи туркнажодиро дар ин 

минтақа иброз намудааст, тамоми маъхазу сарчашмаҳои 

илмиашро ба хазинаи забону фарҳанги тоҷикӣ пайваст 

кардааст ва то имрӯз  нишонае агар аз ашъори ӯ мондааст, ҳама 

ба забони ноби тоҷикӣ эҷод шудаанд. 

Муҳаққиқи номбурда  ҳатто рубоиҳо ва дигар ашъори 

Паҳлавон Маҳмудро бо алифбои итолиёвӣ навишта, асли 

матнро бекаму кост нигоҳ доштааст: 
Гар марди раҳӣ, назар ба раҳ бояд дошт, 

Худро нигаҳ аз ҳазор  чаҳ бояд дошт. 

Дар хонаи дӯстон чу маҳрам гаштӣ, 

Дасту дилу дидаро нигаҳ бояд дошт. 

= = = 

Ашкам чу анори  дона мебину мапурс, 

Бар ман ситами замона мебину мапурс, 

Дар хонаи дӯстон чу гаштӣ маҳрам, 

Хун то лаби остона мебину мапурс. 

= = = 

Гар кори ҷаҳон ба зӯр будию набард, 

Мард аз сари номардбаровардӣ гард. 

Ин кори ҷаҳон чу каъбатайн асту чу нард, 

Номард зи мард тамиз мебояд кард. 

= = = 

Марди тамом  он, ки бигуфту бикард, 

Он, ки нагуфту бикунад, ним мард. 

В-он, ки бигуфту накунад,  зан бувад, 

Ними зан аст он, ки нагуфту накард. 

Бояд гуфт, ки аз чор рубоӣ  рубоии аввал дар тазкираи 

«Қомус-ул -аълом»-и Сомӣ ва рубоии севум дар «Оташкада»-и 

Озар ҷой дорад, вале барои мо ҳанӯз маъхазҳои рубоиҳои 

дувум ва чаҳорум, ки Анҷело Пиёмонтесе мавриди истифода 

қарор додаст, дастрас нест. 

Мақбараи Паҳлавон Маҳмуд дар шаҳри Хева, 25 

километрии ҷануби шаҳри Урганҷ, дар маркази Хоразм 

мебошад, ки мардумони зиёде барои поси хотирва эҳтироми ӯ 

ба зиёрати оромгоҳаш омада, ба пояи оромгоҳи ӯ гулчанбарҳо 

мегузоранд.Бояд гуфт, ки дар ин минтақа қалъаи амирон ва 

соҳибмансабони зиёдест, аммо ҳеҷ яке аз  онҳо ба ёди мардум 

ба некӣ намондааст, танҳо номи Паҳлавон Маҳмуд, осор, 

нақши ҷавонмардӣ ва афкори иҷтимоии ӯ ба дилу дидаи 

мардумон ҷой гирифтааст. 

Аз ин гуфтаву андешаҳо чунин бармеояд, ки Паҳлавон 

Маҳмуд дар баробари паҳлавону ҳунарманд будан табьи 

баланди суханварӣ доштааст, ки ин бахши рӯзгори ӯ накамтар 

аз зӯрмандию ҳунарварии ӯст. 

Таваҷҷуҳи мо бо ин фарди маъруф, пеш аз ҳама, ба пешаи 

паҳлавонию ҷавонмардиаш вобастагӣ пайдо намудаааст. 

Ҳамзамон, Паҳлавон Маҳмуд донишманди тавонову орифи 

комил, шоири соҳибсухан ва марди сарсупурдаи дунёи 

маърифатест, ки ҳам шуҷоати динӣ дораду ҳам ҷасорати 

шоирӣ, аз ин рӯ  месазад, ки  атрофи ривоёти паҳлавонӣ ва 

эҷодиёти ӯ бештар таваҷчуҳ намоем. 

Навъҳо ва вижагиҳои гӯштини тоҷикӣ 

Баъзан таърихнависон таърихи гӯштини тоҷикиро  ба 

замони Каёниён мерасонанд, ки  шояд онҳо заминаи пайдоиш 

ба ҳисоб раванд. Ба андешаи мо “гӯштини тоҷикӣ”баъди пайдо 

шудани вожаи “тоҷик” ва ташаккули тоҷикон ҳамчун халқият 

пайдо гардидааст. Албатта, раванди ташаккули қавму 

халқиятҳо солҳои тӯлониро дарбар мегиранд. Аз ин рӯ, гумон 

меравад, ки шаклгирии гӯштини мо ба қарни 7-8- и мелодӣ 

рост меояд. Ин ягона гӯштини таърихие  дар Шарқ мебошад, ки 

имрӯз бо номи мубораки тоҷикӣ муаррифӣ мешавад. Масалан 

дар Эрон номи гӯштин “чухе”, дар Ӯзбекистон  “кураш”, дар 

Казоқистон “курас”  ва ғ.  мебошад. 

Шакл ва намуди гӯштини тоҷикӣ аллакай дар сарчашмаҳои 

хаттии асри 8 ва 9 пурра бозтоб гардидааст. 

Сифатҳои ҳар ду намуди гӯштини тоҷикӣ хеле гуногунанд.  

Масалан, “Гӯштини камарбандӣ”гӯштинест, ки паҳлавонон аз 

камарбанди ҳамдигар  гирифта, бо зӯри дасту бозу кӯшиш 

менамоянд, ки ҳамдигарро ба роҳи  бардоштан ба тарафи чап ё 

рост бояд ба тахтапушт хобонанд. Дар ин гӯштингирӣ  бештар 

дасту пой ва камари боқувват доштан лозим меояд. Ҷабҳаҳои 

мардонагии ин намуди гӯштин хеле гуногун мебошанд. Яъне, 

аз миён поён,аз пойҳодоштан манъ аст. Паҳлавонон танҳо дар 

доираи камарбанд ва боло аз он тамоми нерӯ ва қобилияти 

худро равона менамоянд, то ки  пирӯз гарданд. 

Дар гӯштини тоҷикӣ  паҳлавонон бо яктаҳи аз ҳам 

фарқкунанда ё ки бо миёнбандҳои гуногунрангу 

гуногуннақшба  майдон  мебароянд, то ки аз ҳамдигар тафовут 

дошта бошанд. Яктаҳҳое, ки паҳлавонон барои гӯштин 

гирифтан ба  бар менамоянд, дар таърихи фарҳанги тоҷик  хеле 

умри тӯлонӣ доранд. Онро дар кӯҳистони  Тоҷикистон то 

имрӯз бо номи “кипанак” истифода мебаранд. 

Ин болопӯши нисбатан боқувватест, ки ҳоло дар вақти 

иҷро кардани корҳои хонаводагӣ, ҳезумкашӣ, коҳҷойкунӣ 

истифода мебаранд. Кипанак остиндор, беостин ва нимостин 

мешавад. Гумон меравад, ки шояд калимаи “кимано”- и ҷопонӣ 

аз кипанак пайдо шуда бошад. Ба  ҳар ҳол, шакли зоҳирии ин 

калимаҳо ба асос доштани чунин фарзияе мамониат 

намекунанд. 

Фарзияи паҳн гардидани он аз минтақаи мо ба дигар 

кишварҳо бевосита ба дини буддоӣ вобастагӣ дорад. Роҳибони ин 

дин кипанаки моро ҳамчун болопӯш ба шаклҳои гуногун дар 

Шарқ паҳн намудаанд, ки оҳиста-оҳиста дар намудҳои гуногуни 

варзишҳои якҳарбаҳои худ, гӯштини “ҷудо” ва  “сумо “ истифода 

бурдаанд. Аҷибаш ин аст, ки онҳо кипанаки тоҷикиро вобаста ба 

намуди варзиши ихтироъ намудаашон мутобиқ намуда, номҳои 

гуногун ҳам гузоштаанд, вале аз ҳама бештар номи мавриди 

истифода “кимано” мебошад. Кипанак, ки дар рӯзгори мардуми 

қисмати ҷануби Тоҷикистон ҳоло  ҳам мустаъмал аст, аз хотираи 

таърихии  мардуми  тоҷик дур нарафтааст. 

Бозёфтҳои бостоншиносӣ собитнамудаанд, ки гӯштини 

миллӣ байни аҷдодони тоҷикон – суғдиён хеле машҳур 

будааст. Суғдиён 2 навъи гӯштини миллиро медонистанд. 

Мутафаккирони барҷастаи тоҷику форс Абулқосим Фирдавсӣ, 

Абӯалӣ ибни Сино, Паҳлавон Маҳмуди Хоразмӣ, Саъдии 

Шерозӣ, Зайнуддин Маҳмуди Восифӣ, Ҳусайн Воизи Кошифӣ 

ва дигарон ду навъи гӯштини миллиро тасвир кардаанд. Аз 

замонҳои қадим то имрӯз қисми таркибии идҳои суннатии 

тоҷикон «Наврӯз», «Сада», «Меҳргон» ва ғайраро гӯштини 

миллӣ ташкил менамояд. 

Гӯштини миллӣ махсусан дар асрҳои миёна хеле  равнақу 

ривоҷ  ёфт.  Дар ин давра дар Мовароуннаҳр мактаби махсуси 

гӯштин бо номи «Такя» амал мекард. Байни дастпарварони 

мактаби мазкурва паҳлавонони Ироқ қувваозмоиҳо ташкил 

карда мешуданд. Дар замони имрӯза низ байни тоҷикон  2 

навъи гӯштини миллӣ маъмул аст. Яке  аз ин навъҳо,чи тавре, 

ки дар боло зикр карда шуд, «гӯштингирӣ», ё ки «гӯштини 

бухороӣ» ном дошта, байни мардуми вилояти Хатлон, ВМКБ, 

водиҳои Ҳисору Рашт, вилояти Сурхондарёи Ҷумҳурии 

Ӯзбекистон, як қисми ҷумҳуриҳои ҳамсояи Қазоқистону 

Туркманистон паҳн гаштааст. 

Навъи дигари гӯштини миллии тоҷикӣ “камарбандӣ” - 

«кураш» ном дошта, дар байни тоҷикони вилояти Суғд маъмул 

аст. Ва онро мардум «гӯштини тарзи фарғонагӣ» низ меноманд.  

Ин намудҳои гӯштингирӣ қоидаҳои хоси худро дорад. 

Гӯштингирон ҷома ё ҷелак пӯшида, миёнашонро бо 

камарбанди мулоим мебанданд. Аз остин, гиребон ва 

камарбанди якдигар дошта гӯштин мегиранд. 

Дар гӯштингирии мо усулу шеваҳои «дастпеч», «сурун», 

«қоқӣ», «попеч» (ё «попечак»), «тоб», «дук», «ҳаллук», 

«чиландозӣ», «сари севчӣ» ва ғайраро ба кор мебаранд. Дар 

гӯштини миллӣ вазн ва вақт ба ҳисоб гирифта намешавад. 

Ғолиб касест, ки ҳарифашро меафтонад. Агар ғолиб маълум 

нашавад, зӯрозмоӣ дуранг эълон карда мешавад. 

Мутахассисони соҳаи гӯштини ҷаҳон, бахусус, мураббиёни 

Россия, Ҷопон, Корея, Эрон ва ғайра ба гӯштини миллии 

тоҷикӣ баҳои баланд дода, онро яке аз воситаҳои тайёр 

намудани паҳлавонон дар навъҳои гӯштини ҷудо, самбо ва 

гӯштини тарзи озод ҳисобидаанд. 

Гӯштингирони номии Тоҷикистон А.Олимов, 

Алифбекпаҳлавон, И.Абдуллоев, С.Раҳимов, А.Раҷабов, 

С.Раҳимов ,М.Ҳасаналиев, М. Сулаймонов, С. Бачабеков, С. 

Маҳмадрасулов, Ш.М. Олимов, Қ.Пирназаров, Диловар 

Давлатов, Худогӯ Ҷумъаев,Ҳ.Маҷидов, Н.Каримов, Ҷ. 

Давлатов, А. Буйдоқов, Қурбон Бозор, Н.Бозоров, Н. Хусравов, 

С.Муҳаббатов, Ҳимматшо Қаноатов ,С.Назимшоев, 

Муборакшо Иронов, З.Зикаев, Х.Боқиев, бародарон  Расул ва 

Рустам Боқиевҳо ва дигарон фаъолияти  худро маҳз аз гӯштини 

миллӣ оғоз намудаанд. 

Унсурҳои гӯштини миллии тоҷикӣ аз солҳои 30-юми асри 20 

аз ҳудуди ҷумҳурии мо берун баромада, барои инкишофи дигар 

навъҳои гӯштин хидмат мекунанд. Масалан, дар таркиби гӯштини 

самбо чандин унсури гӯштини миллии тоҷикӣ дохил шудаанд. 

Солҳои охир мутахассисони Осиёи Марказӣ унсурҳои гӯштинҳои 

миллии  тоҷикиро бо ҳам омезиш дода, дар арсаи байналмилалӣ 

бо номи “кураш” муаррифӣ мекунанд. Соли 1963 олим 

Я.Ю.Абрамов  қоидаҳои гӯштини миллии тоҷикиро таҳия намуда 

буд. Бо густариши гӯштини ҷудо  ва самбо дар Тоҷикистон 

талабот ба қоидаи нав ба миён омад. Соли 1983  А.Бобоҷонов 

қоидаи нави гӯштингириро ба расмият даровард. 

Солҳои баъдӣ мутахассисон А.Бобоҷонов, С. 

Маҳмадрасулов, А.Мусоев, А.Раҷабов ба қоидаи гӯштингирӣ 

як қатор тағйирот дароварданд, вале,  мутаассифона, бо 

сабабҳои  гуногун пурра  комёб гардида натавонистанд. Онҳо 

фурсати таърихиро вобаста ба такмили  қоидаҳои нави 

гӯштини тоҷикӣ  аз даст дода,  дигарон онро  бо  мазмуни дигар 

азхуд намуданд. 

Маълум аст, ки гӯштингирӣ яке аз намудҳои қадимтарини 

бозиҳои суннатии мардуми тоҷик аст. Аз ин рӯ,тоҷики асил 

табиатан ҳаводори ин намуди варзиш аст. Агар гӯем, ки 

гӯштин мероси аҷдодию одати беҳтарини ҷавонмардони тоҷик 

аст, ҳеҷ муболиғае  нахоҳад буд.  

Дар бисёр сарчашмаҳои таърихию  адабии ниёгонамон 

васфи ҷавонмардию қаҳрамонӣ, майдондорию гӯштингирӣ бо 

суханони баланд дарҷ ёфтаанд, ки ин рамзи дилбохтагии 

тоҷикон ба ин намуди варзиш аст. Чунончи: 

 

Касе, к-ӯ ба куштӣ набард оварад, 

Сари меҳтаре зери гард оварад. 

(Фирдавсӣ) 

Чунин омадаст аз бузургони пир, 

Ки бо ҳеҷу нодоркуштӣ магир. 

(Низомӣ) 

 
Хусайн Воизи Кошифӣ низ дар «Футувватномаи султонӣ» 

фармудааст: «Агар пурсанд, ки гӯштингирӣ илм аст ё амал, 
бигӯй, илмест муктарин (пайваста ба амал)ва ҳар кӣ низ 
омӯзад,мумкин, ки бад-он амал накунад ва дар ин хунар то илм 
набувад, амал натавон кард. Пас, илму амал ба ҳам ороста аст». 
Албатта, чунин таваҷҷуҳи хосса нисбат ба гӯштингирӣ аз  
ҷониби бузургони мо  бесабаб нест. Чунки ҷавҳари пурарзиши 
гӯштини тоҷикӣ, пеш аз ҳама, сиҳатии инсонро талаб мекунад. 
Боварию ҳаё ду сифату нишонаи беҳтарини паҳлавонианд, ки 
дар рафтору кирдор ҷавонмардӣ,ватандӯстӣ,покию парҳезкорӣ 

ва худшиносиро сайқал медиҳанд. Аз ин рӯ, тоҷикон ба 
гӯштингирии хеш завқу рағбати зиёде доранд. 

Гуфтан ҷоиз аст, ки дар тамоми гӯшаву канори Тоҷикистон 
одамон дӯстдори ин санъати далериву майдондорӣ буда, бо 
паҳлавонии худ меболанд. 

Хатлон дар тамаддуни халқи тоҷик ва пешаи  паҳлавонӣ 
ҳиссаи бузурге гузоштааст. Хатлоне, ки вайронаҳои Фархору 
Сайёд, Муъминободу Ҳулбуки пурасрораш имрӯз ҳам 
дилбохтагони тамаддуни халқи  тоҷикро ба худ чалб 
менамоянд, Хатлоне, ки дар борааш Амин Аҳмади Розӣ дар 
«Ҳафт иклим»-и хеш, ки санаи 1002-1594 таълиф кардааст, 
чунин менависад: «Хатлон ба вуфури фaвoқиҳу мева маконе 
баном аст. Ва иртифоташ нек ба амал меояд ва июни хатлӣ 
байналҷумҳур машхур аст ва мардумаш дар шуҷоат пайкари 
солиси Рустаму Исфандиёранд...». Оре , ҳақ  ба ҷониби ин 
маpди сухан аст, шояд дар ин сарзамини паҳлавонхез сирри 
ниҳоние ҳам бошад, ки  аксар мардуми ин ҷойгоҳ дар ғайрату 
шучоат бемисланд ва дар инкишофу пешрафти тамаддуни 
халқи тоҷик нақши бузурге  доштаанд. 

Бояд гуфт, ки аввалин устоди варзиши гӯштини тоҷикӣ, 
чемпиони Осиёи Миёна ва Қазокистон шодравон Мирзоавлиё 
Олимов, чемпиони чандинкаратаи Точикистон, чемпиони 
мутлақи Осиёи Миёна, кашшофи  ҳалуки искандарӣ 
Искандаршо Раҳматуллоев, Мадад-паҳлавон, Замона-
паҳлавон,Эҳсон-паҳлавон, Ҳочӣ Саид Шариф, Алӣ  Хонов, 
Намоз Донаев, Кавг Қадамов, ва устоди спорти СССР оид ба 
гӯштини  «Самбо», қаҳрамони мутлақи Точикистон 
Мирзоватан Ҳасаналиев,  Курбон Пирназаров, ҷаҳонпаҳлавони 
тоҷик, ки номаш  бо ҳарфҳои  тиллоӣ дар таърихи  варзиши  
тоҷик сабт гардидааст,  устоди зиндаёд  С.Раҳимов зумpae аз 
пирони гӯштини хатлонанд, ки дар  рушди  гӯштингирӣ нақши 
бориз доранд. 

Нобиғаи гӯштини тоҷик - чемпиони чаҳон, Устоди дараҷаи 
варзиши байналмилалӣ Саидмуъмин Раҳимов  ҳам  номбардори 
миллати тоҷик дар тамаддуни ҷаҳонист. Устод С.Рахимов  
чемпиони Спартакиадаи 6-уми халкҳои СССР ва чемпиони 

мутлақи ҷаҳон оид ба гӯштини «самбо» (1975) мебошад. 
Писари ӯ Саидаҳтам  ҳам устоди спорти байналмилалӣ ва  
дорандаи  нишони ҷаҳонист.  Боз ду паҳлавонони  ин сарзамин 
- устоди спорти байналмилалӣ Н. Лоиқов ва Х.Назриев  низ 
иштирокчии бозиҳои олимпӣ дар Атланта буданд. 

Ҳамин тавр, устодони спорти СССР - Ш.Олимов, 

Қ.Пирназаров, Ҳ.Маҷидов, Маҳмадрасулов, М.Абдуллоев, 

Б.Ҷобиров, С.Абдулвохидов, Ҷ.Давлатов, Х.Боқиев Қ.Бозоров, 

С.Баҳриддинов, А.Бӯйдоқов, Л.Қаҳҳоров, Ҷ.Мирзоев, С.Давлатов, 

устодони спорт - Қ.Бозоров, И.Асроров, М.Замонаев, Ҷ.Миров, 

Д.Азимов, М.Шоев, Ш.Мирзоев, А.Олимов, Ю.Маҳмадов, А. 

Наврӯзов,  А.Мусоев, Б.Олимов,  А.Орифов, Н.Мадҷонов,  

А.Раҳматуллоев, Раҳмон-паҳлавон ва дигарон дар рушди 

гӯштини тоҷик нақши муносибе доранд. Умуман, Хатлон ва 

баҳодурони хатлонӣ дар тамаддуни рангини тоҷику форс макоми 

намоёне доштанд. 

Гӯштин ("мубориза") ё гуштингирӣ - яке аз 

намудҳоиэтникиву ҳудудии гӯштингирии анъанавии тоҷикӣ 

буда, дар Тоҷикистон  ҷойгоҳи  хосса дорад. Он, хусусан, 

байни тоҷикони минтақаи Кӯлоб васеъ паҳн шуда,   

хусусиятҳои худро дар забон, фарҳанг ва расму оинҳо инъикос 

кардааст. Ин хусусиятҳо тоҷикони Кӯлобро (дар гузашта  

бекигарии Кӯлоб) аз тоҷикони дигар минтақаҳо  тафовут 

медиҳанд. 

Барои тавсифи ин мубориза, мо ба яке аз асарҳои 

донишманди маъруф  Н.Нурҷонов  рӯ меорем, ки  ӯ майдони 

гӯштинро чунин  таҳқиқ кардааст: "Дар байни дилхушиҳои 

«Тамошотеппа» ("теппаи вақтхушӣ" ё "теппаи бозиҳо» - ҷое, ки 

бозӣ ва мусобиқаҳо баргузор мегардид) гӯштин ҷои муҳимро 

ишғол менамуд. Варзишгарони беҳтарин (паҳлавон, полвон) ба 

Сайл (ҷашни баҳорӣ) – аз нуқтаҳои мухталифи бекигарӣ аз 

Қарогетин, Афғонистон ва дигар ҷойҳо меомаданд. Шумораи 

гӯштингирон ба 200 - 300 нафар мерасид. 

Ҳангоми  мубориза дар “Тамошотеппа” паҳлавонон ба ду 

гурӯҳ тақсим мешуданд: паҳлавонҳои тоҷик дар як тараф, 

паҳлавони ӯзбек дар тарафи дигар менишастанд. Ҳар як паҳлавон 

дар тан ҷомаи  моҳутӣ, пахтагӣ ё пашмӣ, "чакманҳои дуроб ë 

ресмонӣ ë пашмин "дошт,  шимҳои кӯтоҳ аз матои пахтагӣ - 

"эзори калта". Остинҳои паҳлавонон барзадагӣ, миёнашон бо 

камарбанд - «фӯта»  бастагӣ, дар сарашон тоқӣ ва пойҳояшон 

бошад луч  буд. Ба паҳлавонон  довар - "саркарда", ки бек онҳоро 

аз миён мансабдорони худ таъин мекард, назорат мебурданд. 

Одатан ду нафар доварӣ мекард; яке аз ҷониби ӯзбекон, дигаре аз 

тоҷикон. 

Ба ҳайси баранда хабарчӣ “ҷорчӣ” (нафаре, ки мардумро  

ба тамошо  даъват мекард) буд, ки одатан дорои овози хуб буду 

истеъдоди ҳазлнигориро низ дошт. Ӯ низ аз ҷониби бек таъйин 

мегардид. Пеш аз оғози муҳориба хабарчӣ баромада, бо овози 

баланд ба ҳозирин бо забони ӯзбекӣ ва тоҷикӣ эълон мекард: 

"Кадоме аз паҳлавонон мехоҳад қувваозмоӣ  кунад, бигзор 

барояд!". 

Аслан муҳорибаро паҳлавонони дараҷаи сеюм “полвонҳои 

хурд” шурӯъ мекарданд, баъд паҳлавонони миёна “полвонҳои 

миёна” ва дар охир - дар рӯзи сеюм, чаҳорум “сайлия” 

паҳлавонони бузургҷуссаву машҳур - “полвонҳои калон” 

ҳунарнамоӣ мекарданд. Баъд аз эълони хабарчӣ яке аз 

паҳлавонон баромада муқобили хаймаи бек, дар замин 

пойҳояшро чорқат “чорзону” карда менишаст. Ҳар дуи 

дастонашро ба қафаси сина мегузошт ва ҳамин тавр рақиби 

худро интизор мешуд. Баъд паҳлавони дувум баромада, 

монанди   паҳлавони якум дар паҳлӯяш менишаст. Хабарчӣ аз 

ҳар яки онҳо номашон ва ҷои истиқоматашонро пурсон мешуд. 

Ин маълумотҳоро котиб - “мирзо” , ки дар назди бек 

менишаст, менавист, зеро ӯ ғолибон ва мағлубшудагонро 

ҳисобу китоб мекард. Сипас ҳокими вилоят суханҳои нек 

мегуфт, ҷорчӣ бошад дар байни паҳлавонон истода бо овози 

баланд ба забонҳои тоҷикӣ ва ӯзбекӣ эълон мекард: “Паҳлавон 

Аҳмад аз Даштиҷум мехоҳад бо қаҳрамон Тошмат аз Чаёб 

мубориза барад”. 

Сипас паҳлавонон ба самтҳои муқобил мерафтанд; ҳар яки 

он як маротиба гирди майдон давр зада, эҳтиромона аввал ба 

зону, баъд ба ҳарду кафи пой нишаста, аз мардум дуо “фотиҳа” 

мегирифт. Сипас паҳлавонон дасти якдигарро фишурда, ба 

муҳорибаи тан ба тан шурӯъ мекарданд. 

Паҳлавонони машҳур пеш аз муҳориба дастонашонро ба 

замин расонида, онро мебӯсиданд,  замин гӯё, аз рӯи  эътиқод, 

ба паҳлавон қувва медод. Сипас муҳориба шурӯъ мегардид: ҳар 

як паҳлавон остини худро барзада якчанд бор дастонашро 

афшонида, баъд ҳаракат менамуд, то ки рақибашро аз 

гиребонаш ва ё аз камараш дорад. Муҳориба аз рӯи техникаҳои 

муайян сурат мегирифт. 

Паҳлавон барои ғалаба ба даст овардан бояд ду шонаи 

рақиби  худро ба замин расонида, ба болояш барояд. Баъди ба 

охир расидани ҳар як муҳориба доварон назди паҳлавонон омада, 

онҳоро мебардоштанд. Ҳар як паҳлавоне, ки 3 рақиби худро 

мағлуб мекард , майдондор  ба ӯ ҷома (хилъат) туҳфа мекард. 

Паҳлавонони машҳур барои ҳар як намоишашон хилъати 

абрешимӣ ва дигар туҳфаҳои қиматбаҳоро соиб мешуданд. 

Мусобиқае, ки дар “Тамошотеппа” мегузашт, барои ҳар як 

паҳлавон озмоиши бузург буд. Аз ин лиҳоз гӯштингирон пешакӣ 

ба ин мусобиқа боғайратона тайёрӣ медиданд: машқу тамрин 

мекарданд, низоми муайяни истеъмоли ғизоро риоя менамуданд. 

Дар худи Кӯлоб паҳлавонони маҳаллӣ  ё паҳловононе, ки 

бештар аз мавзеъҳои дурдаст омада буданд, тақрибан 15-20 рӯз 

пеш аз иди “Сайлия” ба “Тамошотеппа” баромада ва дар онҷо 

машқу тамрин мекарданд. Ҳамаи гӯштингирон пеш аз баромад 

кардан дар “Тамошотеппа” мазори маҳаллии Ҳазрати 

Амирҷонро  зиёрат мекарданд. Чунин ба шумор мерафт, ки  гӯё 

зиёрати ин мазор ба онҳо қувва мебахшад. 

Муҳаққиқи варзидаи санъату ҳунари тоҷикон Н.Нурҷонов  

чунин қайд менамояд, ки замоне ки мо  дар бораи муҳорибаҳои 

“Тамошотеппа” мулоҳиза меронем, бояд дар бораи 

гӯштингирон, омӯзишашон ва муносибати мардум нисбати 

онҳо андешаи худро дошта бошем. Мо дар ин бора чанд мавод 

дорем, ки онро дар Қалъаихум ва Кӯлоб сабт карда будем. 

Қаҳрамон  – “полвон”, “паҳлавон” шахсе шуморида мешуд, ки 

аллакай 5-6 нафарро мағлуб намуда, дар иду айём ва тӯйҳои 

гуногун ҳунарнамоӣ намудааст. Паҳлавонон на дар ҳамаи 

деҳаҳо буданд. Дар баъзе оилаҳо якчанд насли паҳлавонон 

мавҷуд буданд. 

Масалан, паҳлавони машҳури охири асри 19 Амиршоҳ 

Акобиров, ки дар деҳаи Рузвайи ноҳияи Қалъаихум умр ба сар 

мебурд, дар вақташ роҳбари “пир”–и ҳамаи гӯштингирони 

ноҳияашон буд. Ӯ худ писари паҳлавон буда, бародараш ва 

ҷиянаш низ паҳлавонони хуб буданд. 

Сокинони деҳа кӯшиш мекарданд, обрӯи паҳлавони худро 

нигоҳ доранд ва аз он ифтихор мекарданд. Одатан бо омад – 

омади иде, ки дарон паҳлавон ҳунарнамоӣ мекунад, сокинони 

деҳа ба паҳлавон тухм, гӯшт, равған ва дигар намуди ғизоҳоро 

оварда, аз ӯ хоҳиш мекарданд, ки хӯроки беҳтар хӯрад, то ки 

барои муҳорибаҳо қувва гирад ва шарафи деҳаро паст накунад. 

Гӯштингирон одатан аз оилаҳои камбизоат буданд. Онҳо аз 

хурдсолӣ ба гӯштингирӣ машғул буда, дар ибтидо бозӣ 

мекарданд ва бо мурури вақт аввал дар деҳаи хеш ва баъд дар 

деҳаҳои дигар дар муҳорибаҳо иштирок менамуданд. 

Гӯштингирони ҷавон аксар вақт ба дидани муҳорибаҳо омада, 

бодиққат рафти муҳорибаро тамошо карда,  дар вақтҳои 

холигиашон машқ мекарданд. Ғайр аз ин, ҷавонони гӯштингир 

- “бачаҳои гӯштингир” зери роҳбарии паҳлавони беҳтарини 

деҳаи худ ё деҳаи ҳамсоя, ки онро муаллим –“устод”, “пир” 

меномиданд, машқу тамрин мегирифтанд. 

Худи устод низ барои тайёр намудани шогирдони худ шавқу 

рағбати зиёд дошт. Ӯ шомгоҳон гӯштингирони ҷавони худро дар 

майдончае, ки заминаш мулоим буд, ҷамъ оварда байни худ 

рақобат карданро меомӯзонид, худаш бошад, бо диққат аз болои 

онҳо назорат бурда, ба онҳо дастурҳои зарурӣ медод.  Вақте ки 

устодро ба ягон маъракаи оилавӣ даъват мекарданд, ӯ шогирдони 

худро ҳамроҳ мегирифт ва онҳоро барои намоиш омода мекард. 

Шогирдоне, ки ғолибият ба даст овардаанд, аз ҷониби соҳиби 

хонае, ки дар он ҷо маърака мегузашт, туҳфа мегирифтанд, вале 

ин туҳфаҳоро ҷавонон ба устоди худ медоданд. Танҳо дар ҳолати 

набудани устод туҳфаро бо худ мебурданд. 

Вақте ки шогирд давраи омӯзишро ба охир мерасонд, ӯ 

бояд аз устод фотиҳа мегирифт. Дар ин ҳолат маросими 

машҳур бо номи “камарбандон” баргузор мегардид.  Ин 

маросим ба супоридани унвони устоди ҳунарманд шабеҳ буда, 

аз марҳалаҳои зерин иборат аст.  Шогирд бахшида ба ин 

маросим ягон навъ хӯрок тайёр мекард, ин одатан “оши 

паҳлавонӣ” буд, устод гӯштингирон ва дӯстони наздики худро 

даъват мекард: 

«Бачаҳо акнун ман аз устод нияти фотиҳа гирифтанро 

дорам, ба хонаи ман биёед.» («Бачаҳо, акун ман нияти ай 

пиръм фотиҳа гъръфтан доръм,  ба хунаи мън биëе») . 

Меҳмонон ҷамъ меомаданд. Пас аз хӯрок хӯрдан муаллим 

маросими “камарбандон” –ро шурӯъ мекард: ӯ миёни 

шогирдашро бо рӯймоли худ мебаст ва паҳлавони ҷавонро 3-4 

маротиба бо даст ба тахтапушташ зада, мегуфт:    : «Бачам, 

акун тъ полвон ҳисоб шидӣ, Хъдо ба търа кувват бъдавъ баобру 

бошӣ, оллоҳу  акбар»  - “Писарам, акнун ту паҳлавон ҳисоб 

мешави. Бигзор, Худо ба ту қувва бахшад, ростқавл бош,  

оллоҳу акбар ”.Шогирд ба устоди худ “сарупо” – хилъат, салла, 

пироҳан ҳадя мекард.  Баъди ин маросим шогирд  ҳамчун 

гӯштингир эътироф гашта, дар байни ҳаққу ҳамсоя нуфузу 

эҳтиром пайдо мекунад». Муҳаққиқи шинохтаи тоҷик Н. 

Нурҷонов вобаста  ба вижагиҳои гӯштини тоҷикӣ дар  

минтақаҳои гуногуни кишварамон  таҳқиқоти илмӣ  бурдааст. 

Ногуфта намонад, ки имрӯз ҳам аксарияти  ҳолатҳои   намуди 

гӯштингирӣ  дар кӯҳистони кишварамон  қариб бетағйир боқӣ 

мондааст. Гӯштингирӣ  касб ва шуғли мардуми тоҷик ва як 

воситаи  муаррифии ҷавонмардони  боғайрати тоҷик аст. 

Набардҳои (якҳарбаҳои) камарбандӣ ё гӯштингирӣ 

 

Мусобиқа бо камарбанд ё куштигирӣ ё гуштин  ё гӯштингирӣ 

аз намудҳои қадимаи бефосилаи варзиши якҳарба аст, ки ду 

паҳлавон бо либоси камарбандӣ бо ҳам дар набард ҳастанд. Дар 

асл, қариб ҳар як халқу миллат соҳиби шеваи хоси набарди 

камарбандӣ ҳаст. Ба шарофати ин падида ҳар як халқият имкон 

пайдо кардааст, ки мусобиқаи ҷаҳонӣ оид ба ин ё он навъи набарди 

камарбандӣ барпо намояд. 

Дар ҷаҳон якчанд созмонҳои байналмилалӣ мавҷуданд, ки 

рушду такомули ин шеваи набардро ба дӯш гирифтаанд. 

Комитети байналмилалии навъҳои анъанавии гӯштин (FILA), 

Ассосиатсияи байналмилалии набардҳои камарбандӣ 

(гӯштингирӣ) ва ғ.Доварии набардҳои камарбандӣ аз тарафи 

гурӯҳи доварон амалӣ мегардад. Набард маъмулан чор-панҷ 

дақиқа давом мекунад. Ғолибияти комил (ҳалол) он вақт эълон 

мегардад, ки ғолиб ҳарифашро ба пушт хобонад. Агар паҳлавон 

бо кӯшишу майли хеш ҳам бо мақсади иҷрои ягон усул пушти 

худро ба замин расонад, мағлуб ҳисобида мешавад. 

Навъҳои гуногуни набард, ки рақибон аз камарбанд ё 

тасмаи ҳамдигар медоштанд ва ё дастмоли ё гиребони 

ҳамдигарро мегирифтанд, таърихи беш аз сеҳазорсола дорад. 

Ин навъи набард дар фарҳанги ҳар як халқият дорои 

хусусиятҳои хоси худ аст. Қарор қабул шуда буд, ки ҳамаи ин 

гуна набардҳои (якҳарбаҳои) камарбандиро ба ҳам муттаҳид 

намуда,  қоидаҳои нави муҳорибаи камарбандиро мураттаб 

созанд. Дар ин замина ду навъи қоидаҳои стандартӣ ва 

шаклҳои меъёрӣ таҳия гардиданд. Мусобиқаеро, ки дар 

усулҳои он пойҳо иштирок намекунанд, “усули классикии 

гӯштингирӣ” номиданд,  он навъи гӯштинро, ки дар он пойҳо 

фаъолона иштирок мекунанд, “гӯштини тарзи озод” номгузорӣ 

намуданд. 

Таърихи набардҳои камарбандӣ ё гӯштин/гӯштингирӣ хеле 

ҷолиб аст. Ин навъи мусобиқа яке аз мусобиқаҳои қадими 

варзиш ба ҳисоб меравад. 

Пажӯҳишҳои бостоншиносӣ, дастхатҳои қадима, санадҳои 

пешина, нақшу навиштаҷоти рӯйи санг, деворнигораҳо ва дигар 

осори таърихии санъату ҳунар аз ин нукта дарак медиҳанд. 

Инъикоси гӯштингирӣ (набарди камарбандӣ) дар сангнигораҳо ва 

деворнигораҳои қадима дар манотиқи гуногуни ҷаҳон, аз он 

ҷумла дар қитъаҳои Осиё, Аврупо, Амрико, Африка ва ғ. ба 

мушоҳида расидааст. 

Дар “Шоҳнома”-и  Фирдавсӣ, ки ҳазор сол пеш таълиф 

гаштаасту дар он ҳодисаву достонҳои устуравии беш аз сеҳазорсола 

тасвир шудаанд, саҳнаҳои тавсифии гӯштингирӣ ва миниатураҳои 

лаҳзаҳои набард ба чашм мерасанд. 

      Соли 1938 дар наздикии Бағдод муҷассамаи биринҷии ду 

паҳлавони гӯштингир пайдо гардидааст, ки тақрибан таърихи 6 

ҳазорсола дорад. Дар дастхати чинии асри ХI  мелодӣ “Тан Шу” 

дар бораи гӯштин ё набарди камарбандӣ маълумот дода шудааст. 

Дар асри ХI мелодӣ Ибни Сино низ оид ба гӯштин ва гӯштингирӣ 

маълумоти ҷолиб додааст, ки мо онро дар дигар бахши ин китоб 

пешкаши хонанда намудаем. Роҷеъ ба набардҳои камарбандӣ ва 

вижагиҳо он дар сарчашмаҳои дигари адабиву санъатшиносӣ 

маълумотҳои ҷолибу муътамад оварда шудаанд, ки ба минтақаҳои 

гуногуни Осиёи Марказӣ, Россия, Чин ва ғ. мансубанд. 

Набарҳои камарбандӣ ё худ гӯштингирӣ на танҳо ба Осиёи 

Марказӣ ва Россияву Кафказу Чину Ҷопон, балки ба 

кишварҳои муосири Аврупо низ хос аст, аз он ҷумла ба  

Ирландия, Шотландия, Уэлс,  Испания, Швейтсария ва ғ. Бо 

номҳои гуногун он дар кишварҳои туркзабон, байни мардуми 

Чувашистон, Татаристон, Бошқирдистон ва ғ. машҳур аст. 

Гӯштингирии ҳар як халқ чун навъи варзишу набард 

вижагиҳои хешро соҳиб аст. 

Дар замонҳои бостон, чун дар набардҳои Рустаму Сӯҳроб, 

Сиёвуш, Рустаму Исфандиёр ва паҳлавонони маъруфи дигар  

саворагон дар набард  мекӯшиданд, ки ҳарифро аз хонаи зин 

бардошта ба замин партоянд. Барои ин машқ ва донистани 

усулҳои гуногун лозим буд, ки  ин дар тамринҳо, дар омодагӣ 

ба набард дар рӯйи замин ҳосил мешуд. Ғалаба дар замин 

ҳангоми машқ заминаи ғалабаро дар набарди ҳақиқии  

савораро фароҳам меовард. Тадриҷан ин тамрину омодагӣ ба 

набардҳо ба навъи набарди камарбандӣ мубаддал гардид. 

Гӯштингирӣ яке аз намудҳои қадимтарин ва 

мукаммалтарини варзишҳои ҷаҳонаст. Ин намуди варзиш дар 

даврони пеш аз таърихӣ бо дигаргунии андаке ба ивази ҷангҳои 

ҳалокатбору марговар бо мақсади муайян намудани ғолиби 

набард ба миён омадааст. Дар мавриди мавҷудияти гӯштин дар 

ҳамаи тамаддунҳои оғозини ҷаҳон далелу шоҳидҳои фаровон 

мавҷуд аст. 

Ба сифати як навъи варзиш гӯштин аввалин бор дар Юнони 

қадим рӯйи саҳна омадааст ва чун як навъи варзиши Барномаи 

олимпии соли 704 пешаз мелод  паҳлавононро ба мусобиқа 

фарохонда буд. Дар бозиҳои олимпии Юнони қадим қаҳрамони 

мусобиқоти гӯштин пас аз қаҳрамони мусобиқоти дискпартоӣ 

муҳимтарин қаҳрамони бозиҳои олимпӣ дониста мешуд. 

Ба  иловаи  “Шоҳнома” – и Фирдавсӣ достонҳои “Илиада” ва 

“Одиссея”- и  Ҳомер низ аз қадимтарин достонҳоест, ки саҳнаҳои  

гӯштинро тасвиру тавзеҳ намудааст. 

Дар кишварҳои гуногуни ҷаҳон гӯштин бо номҳои 

мухталиф маъруф аст, ссирим дар Корея, швинген дар 

Швейтсария, кураш дар байни кишварҳои туркзабони Осиёи 

Марказӣ, дзюдо (“роҳинарм”)  – гӯштини миллии Япония, за 

пояски  (номи дигараш “борьба на поясах”, “поясна боротьба”, 

“на пояски”, “за ремені” ва ғ.) – гӯштини миллии Украина,  

запас (zapas,  na rameno, za pasy ё zaopasky, do křížku, za  

kabelky – «куштигирӣ, гӯштин») –  мусобиқаи миллии 

анъанавии словакҳо, запасы - ( zapasy -«гӯштин»)  – гӯштини 

миллии анъанавии лаҳистонӣ (полякӣ), дакрыжа («тосалиб») –

навъи мусобиқаи миллии анъанавии белорусҳо (номи дигараш 

барацьба, баруканне, борчыння, долюнне), зварушыць з месца 

(«аз ҷой ҷунбондан») ва даҳҳо навъи дигари набардҳои 

камарбандӣ мебошад, ки бо вижагиҳои усуливу василавии худ 

аз ҳам тафовут доранд. 

Байни мардуми ориёинажод, ки яке аз асосгузорони навъи 

набарди якбаяк ҳастанд, набарди камарбандӣ бо номҳои 

гуногун арзи ҳастӣ намудааст. Ба иловаи куштӣ, гӯштин, 

гӯштингирӣ, чухаин навъи варзиш дар байни мардуми 

ориёинажод бо номҳои дигар низ маъруфу машҳур аст. Аз он 

ҷумла, илонхаст («набардиосетинӣ»; илон, алон, алан  –  ин 

номи мардуми осетин мебошад, “хаст” – «набард, гӯштин») дар 

байни осетинҳо, “зерубол” навъи гӯштин дар байни мардумони 

навоҳии курднишин, зӯронпатула – навъи гӯштин дар байни 

мардумони Курдистони Ғарбӣ, камарӣ (кäмäри («миёнбанд») –  

навъи бостонии гӯштин дар байни мардумони ориёии минтақаи 

Озарбойҷону Кафказ,  кестинг ё кестингири («куштӣ, 

куштигирӣ») –навъи гӯштин дар байни мардуми Вахони 

Бадахшон, кости ё костин («куштӣ, гӯштингирӣ») – навъи 

гӯштин дар байни мардумони минтақаи Бартанги Бадахшон ва 

номҳои дигари гӯштини марбут ба забону халқиятҳои ориёӣ 

дар минтақаҳои гуногуни қитъаи Осиё мустаъмаланд. 

Тақрибан тамоми кишварҳои ҷаҳон дар заминаи навъҳои 

миллии худ ду тарзи гӯштини олимпӣ –гӯштини классикӣ 

(ёюнониву римӣ) ва гӯштини тарзи озодро пазируфтаанд. 

Фарқи байни ин ду навъи гӯштин дар он аст, ки дар гӯштини 

классикӣ, ки бештар дар Европаи континенталӣ роиҷ аст, 

дастгирифтан аз камарпоин ва истифода аз пойҳо ҳангоми 

усулу амалиёт мамнӯъ аст. Дар гӯштини тарзи озод ин амалҳо 

мамнӯъ нестанд, аз ин рӯ ин тарзи набард гӯштини тарзи озод 

номида мешавад. 

Дар солҳои охир ин риштаи варзиш барои бонувон низ 

маъмул гашт ва қариб дар тамоми кишварҳои ҷаҳон, аз он 

ҷумла, дар Тоҷикистон федератсия ва ё бахши федератсияи 

гӯштини занона амал мекунад, ки он бомуваффақият 

мусобиқоти сатҳи кишварӣ, қитъавӣ ва ҷаҳонро барои бонувон 

баргузор менамоянд ва ин навъи варзиш дар барномаи Бозиҳои 

олимпӣ низ ворид гардидааст. 

 

Одоб ва қоидаҳои гӯштини тоҷикӣ 

Гӯштини тоҷикӣ ба ғайр аз оне ки як намуди варзиш аст, 

боз сифатҳоеро доро мебошад, ки воқеан, боиси эътирофу 

эҳтиром аст. 

Якум ин, ки гӯштини тоҷикӣ хусусияти ахлоқию ҷавонмардӣ 

дорад. Хусусияти гӯштини мазкур  ин аст, ки тамоми узвҳои 

паҳлавонон дар раванди амал фаъоланд. Гӯштини тоҷикӣ ба 

дараҷае “чандирӣ”  мебошад, ки дастҳои паҳлавонон танҳо аз миён 

боло кор мекунанд. Пойҳои онҳо бошад, аз миён поён усулҳои 

гуногунро иҷро менамоянд. Масъалаи усулҳои сари севчи, усули 

осиёби чархӣ, сагҳаллук, ҳаллуки лав, усули хара камбор, партофт 

аз болои худ ва ғ. 

Ҳамзамон ҳар як паҳлавони тоҷик бояд усули асосии худро 

дошта бошад. Масалан, ҷаҳонпаҳлавони тоҷик Саидмуъмин 

Раҳимовро бо ҳаллуки тарафи росташ, Маҳмадрасуловро бо 

“пушти по додан” (подсечка), Носир Бозорро бо сари севчӣ, 

Шеравлиё Олимовро бо ҳар ду тараф пушт кардан, Қурбон 

Пирназаровро бо дастпечи сари остин ва сари севчӣ, Суҳроб 

Аламовро бо зарби по аз дохил, Абдураҳмон Наврӯзовро бо пушт 

кардан, Абдусалом Бӯйдоқовро бо сари китф, Ҷангихон 

Давлатовро бо ҳаллуки тарафи рост, Лолахон Қаҳҳоровро бо 

сари севчӣ ва қувваи фишор, Саламшо Муҳаббатовро бо чолокӣ ва 

пушт кардан, Маҳмадшариф Сулаймоновро  бо фишори қувваи 

зиёд ва ҳаллук дар пойи чап, Ҳабибулло Маҷидовро бо чолокӣ ва 

ҳалуки даруни пой, Назрулло Каримовро бо пушт кардан, 

Мирзоватан Ҳасаналиевро бо фишори сахту ба ҳар ду пой задан, 

Искандар Асроровро бо ҳаллуки миён, Искандар Раҳматуллоевро 

бо ҳаллуки искандарӣ, Устопириёнро бо пушт кардан, 

Хоркашовро бо ҳаллуки байни пой, Ҳоҷизодаро бо сари севчӣ ва 

ғайра мешинохтанд. 

Дуюм, ин гӯштинест, ки ҳарифро бояд ба тахтапушт 

хобонӣ ва аз ҳама баҳои асосӣ ин “ҳалол” аст. Аммо, 

мутаассифона, солҳои охир вобаста ба тағйиротҳои гуногун  

дар гӯштини тоҷикӣ баҳогузориҳои гуногун ба амал омада 

истодааст, ки ба сифатҳои таърихии ин намуди варзиш таъсири 

манфӣ мерасонад. Масалан, партофти як тарафро ба як бадан 

(хол)  баҳогузорӣ мекунанд. Агар паҳлавон ду бадан (хол) 

гирифт, ғолибият ба даст меорад. Ин,албатта, ба мақому 

манзалат ва шуҳрати гӯштини тоҷикӣ таъсири хеле манфӣ 

расонидааст Зеро гӯштини тоҷикӣ дар ҷавҳари фарҳанги худ 

ҳамон ҳалоли ба тахтапушт хобонданро қабул дорад, ҳамин аст 

фалсафаи ин гӯштин, ки мо онро дар кадом ҳолате набошад, 

бояд  нигоҳ дорем. 

Сеюм, гӯштини тоҷикӣ покӣ ва озодагиро талаб мекунад. 

Шахси бадахлоқ дар ин гӯштин ҳамеша ба шикаст рӯбарӯ 

мешавад, ба ҳар ҳол дар ин намуди варзиш ҳеҷ вақт муваффақ 

намегардад. 

Чаҳорум,  гӯштини точикӣ таърихан характери 

умумиҷаҳонӣ дорад, чунки аз он боз намудҳои дигари гӯштин 

тавлид ёфтаанд. То ҳол дар Ҳиндустон бо номи “kishti” 

гӯштини миллиашонро муаррифӣ менамоянд. Дар Гурҷистонду 

намуди гӯштин маъруф аст, якеашро “хридомӣ” ва дигарашро “ 

чохе” меноманд.  Ҳамин намуди варзиши “чохе” ба гӯштини 

“чухе”-и эронӣ монанд мебошад, ки  ин ҳамон гӯштини 

имрӯзаи мо мебошад ва бо каме тағйирот ва номаш фарқ 

мекунад. Аксарияти паҳлавонони мо бо ин намуди гӯштин 

шиносоӣ доранд. 

Панҷум, гӯштини тоҷикии камарбандӣ бештар дар 

кишварҳои Осиёи Марказӣ таъсир расонидааст. Новобаста ба 

он, ки номи ин намуди гӯштинро тағйир доданд, лекин тамоми 

амалиёт ва усулҳои гӯштини камарбандӣ то ҳанӯз нигоҳ дошта 

шудаанд. Танҳо дӯстони ӯзбек тавонистанд, ки аз ҳар ду 

намуди гӯштинҳои тоҷикӣ як намуд сохта, онро бо номи 

“кураш” дар ҷаҳон муаррифӣ намуданд. Ин ҳам бо кӯмаки 

мураббиёни тоҷик, ки дар замони гузариш аз як сохт ба сохти 

дигари давлатдорӣ мураббиёни мо ба ду гурӯҳ тақсим шуда, 

ҳар яке мехост, ки Лоиҳаи он бояд ҳатмӣ бошад. Ҳамин тавр, 

ин ду лоиҳа ба дасти дигарон афтида, ба гӯштини сатҳи ҷаҳонӣ 

табдил ёфт. 

Шашум, гӯштини тоҷикӣ ба гӯштини самбо таъсири калон 

дошта зиёда аз 50 дарсади  усулҳои гӯштини тоҷикиро дар 

раванди ташаккулёбии “самбо” мутахассисон мавриди 

истифода қарор додаанд. 

Ҳафтум, гӯштини тоҷикӣ баракати худро дорад. Ин яке аз 

намудҳои варзише аст, ки бисёр одамони камбизоати 

варзишкорро  бо эҳтиром  ба қуллаҳои баланди зиндагонӣ 

бурда мерасонад. 

Ҳаштум, гӯштини точикиро касе бояд ҳакамӣ намояд, ки 

худаш мутахассиси ин гӯштин бошад. Зеро ки ин гӯштин ба 

худ асрори хосса дорад. Баъзан ҳаракатҳое дорад, ки агар 

пешгирӣ карда нашаванд, зуд ба усули дастпеч ё шикасти дасту 

миён мубаддал мегардад. Яъне дар ин гӯштин ҳарифро озори  

ҷисмонӣ  додан тамоман манъ аст. 

Нуҳум, туҳфаҳо дар гӯштини тоҷикӣ аз қадимулаём мавҷуд 

буданд. Паҳлавонони дастболо ҳамеша барои рӯҳбаландӣ ба ягон 

туҳфа мушарраф гардонида мешудаанд. Шояд туҳфа яке аз 

роҳҳое ба ҳисоб мерафт, ки минбаъд дигарон ба гӯштин 

таваҷҷуҳи бештаре зоҳир намоянд. Аз замони давлатдории 

Сомониён ин ҷониб яке аз чорабиниҳои асосӣ дар иди Наврӯз 

гузаронидани гӯштини тоҷикӣ ба шумор мерафт. Масалан, дар 

бисёр шаҳрҳои пешрафта мисли Самарқанду Бухоро  ҳар  сол  

паҳлавони шоҳ барои як сол  интихоб мешудааст ва то мусобиқаи 

соли оянда дорои имтиёзу эҳтироми хосса будааст. 

 

 

 
 

Наврӯзи Ватан 

Паҳлавонон ва устодони варзиш 

Маҳмадшариф  Сулаймонов, 

Устоди варзиш, беҳтарин паҳлавони 

гӯштини тоҷикӣ 

Расул  Боқиев, Устоди варзише, ки тамоми 

дастовардҳояш  то сатҳи ҷаҳонӣ  аз  гӯштини 

тоҷикӣ  сарчашмаъ гирифтааст. 

Искандаршо  Раҳматуллоев 

Устоди варзиш, асосгузори 

ҳалуки  искандарии  тоҷикӣ 
 

 

 

 

 

 

 

 

 

 

 

  

Паҳлавонони тоҷик  дар Фаронса 

Навъи яктакҳои паҳлавонии расмии тасдиқгардида 

АШУРОВ ЛОИҚ БЕГИҶОНОВИЧ 

Раиси Федератсияи миллии 

“Гӯштингирӣ”-и Ҷумҳурии Тоҷикистон 

Муҳаммад Абдураҳмон - Корманди шоистаи 

варзиши ҶТ, Устоди варзиш оид ба  “гӯштини 

тоҷикӣ” ва “Самбо”, 

яке аз муаллифони  китоб 

 


